
Formáli 

Verkefni þetta er lagt fram til fullnustu M.Ed.-gráðu við Háskóla Íslands í 

uppeldis-og menntunarfræði með áherslu á mál og læsi. Vægi verkefnisins 

er 30 einingar. Undirbúningsvinna þessa verkefnis hófst sumarið 2014 þegar 

ég var í sumarfríi frá vinnu. Viðfangsefni rannsóknar var að skoða sýn 

foreldra barna með námserfiðleika á nám barna sinna. Rannsóknin er byggð 

á 15 viðtölum við foreldra sem eiga börn í sérkennslu í einum grunnskóla á 

höfuðborgarsvæðinu skólaárið 2014-2015. Foreldrarnir sem tóku þátt í 

þessari rannsókn fá bestu þakkir fyrir að veita mér innsýn inn í þeirra sýn á 

nám barna sinna.  

Leiðbeinandinn minn í þessu verkefni var Anna-Lind Pétursdóttir, dósent 

og vil ég þakka henni veitta leiðsögn. Guðrún Björg Ragnarsdóttir 

doktorsnemi og meðleiðbeinandi fær bestu þakkir fyrir frábæran stuðning, 

yfirlestur og hjálpsemi við vinnu þessa verkefnis. Einnig þakka ég Þuríði 

Jóhannsdóttur sem var sérfræðingur verkefnisins. Sérstakar þakkir fá Anna 

Magnea Hreinsdóttir og Ásbjörn Unnar Valsteinsson fyrir yfirlestur 

verkefnisins. Ástu Ásbjörnsdóttur þakka ég kærlega fyrir aðstoðina með 

ensku þýðinguna. Einnig vil ég þakka yndislegu fjölskyldu minni, vinum og 

vinnufélögum fyrir góðan stuðning og hvatningu á meðan á vinnunni stóð. 

Ágrip 

Í ritgerðinni er sagt frá niðurstöðum eigindlegrar rannsóknar á sýn foreldra 

á skólagöngu og námserfiðleika barna sinna. Rannsóknin er hluti stærri 

rannsóknar á áhrifum breytinga á sérkennslu á nám og sjálfsmynd nemenda 

með námserfiðleika ásamt upplifun foreldra og barna af þeim breytingum. Í 

þessu verkefni var leitast við að svara eftirfarandi rannsóknarspurningu: 

Hver er upplifun foreldra barna með námserfiðleika af skólagöngu barna 

sinna? Markmiðið var að skoða sýn foreldra barna með námserfiðleika á 

skólagöngu barnanna, upplifun þeirra af greiningarferlinu, heimanáminu, 

samskipti barnanna við skólafélaga, samvinnunni við skólann og framtíð 

barnanna. Þátttakendur í rannsókninni voru foreldrar fimmtán nemenda 

sem fá sérkennslu vegna námserfiðleika í 4. til 7. bekk í einum grunnskóla á 

höfuðborgarsvæðinu. Sérkennarar skólans völdu nemendur til þátttöku og 

rannsakandinn hafði svo samband við foreldrana eftir að samþykki hafði 

fengist fyrir þátttöku.  

 Rúmlega helmingur foreldranna sagðist hafa þurft að beita sér til að 

námserfiðleikar barnanna væru metnir og til að formleg greining ætti sér 

stað. Að sögn flestra viðmælenda veldur heimanámið togstreitu á 

heimilunum, einkum ef foreldrarnir glíma sjálfir við leshömlun. Þrátt fyrir að 

flestir viðmælendur segðu samvinnu við skólann oftast vera góða þá nefndi 

fimmtungur þeirra að bæta mætti upplýsingaflæði milli bekkja. Helmingur 

viðmælenda greindi frá því að börn þeirra höfðu átt erfitt í félagslegum 

samskiptum, orðið fyrir einelti eða verið strítt af öðrum börnum. Meirihluti 

foreldranna hafði trú á því að námið myndi ganga vel og um helmingur 

viðmælenda taldi að barnið þeirra myndi halda áfram í skóla í framtíðinni. 

Tæpur þriðjungur viðmælenda hafði áhyggjur af framtíð barna sinna. 

Niðurstöður minna á mikilvægi þess að greina vandann sem fyrst hjá þeim 

nemendum sem glíma við námserfiðleika og bregðast við með viðeigandi 

úrræðum.  

Abstract 

"It´s Such a Pain to Have to Struggle All the Time" 

Parents´ Views on their Children’s Learning Difficulties 

This paper describes a qualitative research study of parents´ views on their 

children‘s learning difficulties. The research is part of a larger study on the 

effects of changes in special education on the learning and self-concept of 

children with learning difficulties as well as parents’ and children’s 

perceptions of these changes. The aim was to explore how parents 

experienced their children‘s education, learning difficulties, the diagnostic 

process, homework, their children’s interaction with peers and 

collaboration with the school. 

Participants were the parents of fifteen pupils in grade 4 to 7 in an 

elementary school in the greater Reykjavík area. The pupils are all receiving 

special education because of learning difficulties. The school‘s special 

education teachers selected the children and the researcher contacted the 

parents once they had provided written consent for participation.  

The majority of participating parents reported having needed to take 

action to ensure that their children‘s learning difficulties were 

acknowledged and formally diagnosed. According to most of the 

participants, homework can cause tension in the home, particularly if the 

parents themselves had dyslexia. Despite most subjects describing a 

generally good degree of cooperation between the school and parents, a 

fifth of them indicated that the flow of information between grade levels 

could be improved. Half of the parents reported their children struggling 

with social interaction and being victims of bullying or teasing. A majority of 

the participants believed that their children’s education would be 

successful and approximately half expected their children to go on to 

further education. Just under a third expressed concern about their 

children’s future. Findings indicate the importance of identifying pupils’ 

learning difficulties early and implementing appropriate interventions to 

assist struggling learners. 

1 Inngangur  

 Á Íslandi er öllum börnum á aldrinum 6-16 ára skylt að ganga í grunnskóla 

(Lög um grunnskóla nr. 91/2008). Í Aðalnámskrá grunnskóla (2011) segir að 

meginhlutverk grunnskóla sé að stuðla að alhliða þroska nemenda. Námið á 

að vera á forsendum nemandans og námsumhverfið þarf að vera hvetjandi. 

Við skipulag kennslu þarf kennarinn að taka mið af nemendahópnum og 

skipuleggja kennsluna í samræmi við hópinn. Skólinn á að koma til móts við 

alla nemendur, ekki bara þau börn sem eiga auðvelt með námið heldur líka 

þau sem eiga við námserfiðleika að stríða (Lög um grunnskóla nr. 91/2008, 

13. gr.). Einnig er lögð áhersla á að foreldrar séu þátttakendur í námi barna 

sinna og fylgist með námsframvindu þeirra (Aðalnámskrá grunnskóla, 2011). 

Flestum nemendum gengur vel í námi en þeim sem gengur illa að fylgja 

jafnöldrum sínum í námi þurfa sérstaka aðstoð. Á alþjóðlegri ráðstefnu í 

Salamanca á Spáni var samþykkt rammaáætlun þar sem fjallað var um 

aðgerðir að almennum leiðarvísi í málefnum nemenda með sérþarfir 

(Menntamálaráðuneytið, 1995). Íslendingar eru aðilar að yfirlýsingunni og 

er hverju landi ætlað að útfæra áætlunina eftir því sem hæfir þörfum og 

aðstæðum. Grunnskólar á Íslandi vinna eftir þeirri stefnu að skóli sé fyrir 

alla og koma eigi til móts við einstaklinginn og kallast hugmyndafræðin skóli 

án aðgreiningar. Grundvallarregla skóla án aðgreiningar er að öll börn eigi, 

þar sem því verður við komið, að læra saman óháð aðstæðum og atgervi 

hvers og eins. Kennarar í slíkum skólum verða að átta sig á ólíkum þörfum 

nemenda og bregðast við þeim og tryggja öllum vandaða kennslu með 

viðfangsefnum, skipulagi og kennsluháttum við hæfi 

(Menntamálaráðuneytið, 1995).  

Starfsfólk skóla þarf að mæta námserfiðleikum nemenda á hverjum degi.  

Börn sem glíma við námserfiðleika hvort sem það er með lestur, stærðfræði 

eða eitthvað annað, þurfa á því að halda að kennararnir sem kenna þeim 

sýni þeim skilning og komi til móts við þau. 

Að mörgu er að hyggja fyrir kennara með fjölbreyttan barnahóp. Börn 

með námserfiðleika eiga rétt á stuðningi með sitt nám eins og fram kemur í 

lögum um grunnskóla (2008), reglugerð um sérþarfir í grunnskólum nr. 

585/2010 og Aðalnámskrá grunnskóla (2011) og þess vegna er mikilvægt að 

kennarar séu vel upplýstir um hvaða aðferðum sé hægt að beita til þess að 

hjálpa öllum nemendum að læra.  

En kennarinn má ekki gleyma samstarfinu við foreldrana. Foreldrarnir 

eru mikilvægustu manneskjurnar í lífi barnanna og frekar samstarf við þá 

getur skipt miklu máli. Einnig er mikilvægt að foreldrarnir hlúi vel að 

börnum sínum svo sem með því að styðja við nám þeirra, hrósa fyrir vel 

unnin verk og hvetja börnin sín áfram þegar á móti blæs. Þessari rannsókn 

er ætlað að varpa ljósi á sýn foreldra á námserfiðleika barna sinna og 

hvernig þeim finnst komið til móts við börnin í skólanum. 

1.1 Tilgangur og markmið  

Markmið rannsóknarinnar er að skoða með hálfstöðluðum viðtölum sýn 

foreldra á námserfiðleika barna sinna, viðhorf þeirra til úrræða skólans, 

heimanámið, félagslega stöðu barnanna og væntingar þeirra um framtíð 

barna sinna. Rannsóknin er hluti af stærra rannsóknarverkefni undir stjórn 

Gabríelu Sigurðardóttur og Önnu-Lindar Pétursdóttur þar sem með aðstoð 

meistaranema og doktorsnema eru skoðuð áhrif tveggja kennsluaðferða á 

nám og sjálfsmynd grunnskólanema með námsörðugleika. Í þessari 

rannsókn voru tekin viðtöl við foreldra barna í 4. - 7. bekk sem fá sérkennslu 

vegna námserfiðleika. Spurt var um líðan, væntingar og viðhorf foreldranna 

til skólans og hvernig börnum þeirra hefur gengið í námi sínu. Einnig var 

kannað hvernig foreldrar upplifa námserfiðleikana hjá barni sínu, hvernig 

greiningarferlið var (ef það hafði farið fram), hvernig líðan foreldranna var 

meðan á því stóð og loks hvaða væntingar þeir hafa gagnvart framtíð barna 

sinna. Í framhaldi af viðtölunum fá börnin inngrip í allt að þrjú ár sem 

doktorsnemarnir ásamt sérkennurunum í skólanum hafa umsjón með. Í 

þessari rannsókn verður ekki fylgst með árangri aðferðanna en að loknum 

þessum þremur árum verður áhugavert að skoða niðurstöður allra aðila 

sem koma að þessari rannsókn.  

Rannsóknarspurning verkefnisins var: Hver er upplifun foreldra barna 

með námserfiðleika af skólagöngu barna sinna?  

1.2 Bakgrunnur minn og val á viðfangsefni 

Börn og lestur hafa verið mér hugleikin frá því ég útskrifaðist sem 

leikskólakennari fyrir 12 árum. Leikskólar og grunnskólar gegna mikilvægu 

hlutverki í lífi barna frá 1-2 ára aldri til 16 ára aldurs. Á þessum tíma er það 

hlutverk okkar sem kennara að hjálpa börnunum að þroskast og dafna í 

skólaumhverfinu. Ég hef haft mikla trú á snemmtækri íhlutun fyrir þau börn 

sem eiga við námserfiðleika að etja, hvort sem það er í leikskóla eða 

grunnskóla. Leikskólinn er fyrsta skólastigið og mikilvægur vettvangur til 

þess að finna og hjálpa þeim börnum sem gengur illa hvort sem það er í 

félagslegum samskiptum eða námi. Síðan árið 2002 hefur verið notast við 

greiningartækið Hljóm-2 í flestum leikskólum á Íslandi. Þar geta 

leikskólakennarar fundið þau börn sem hafa slaka hljóðkerfisvitund. En börn 

með slaka hljóðkerfisvitund eru í mikilli hættu á að eiga erfitt með lestur í 

framtíðinni, ef ekkert er gert til þess að hjálpa þeim. Samstarf leikskóla og 

grunnskóla er því gríðarlega mikilvægt. Upplýsingaflæði á milli skólastigana 

verður að vera gott til þess að hægt sé að vinna áfram með þau börn sem 

koma illa út úr Hljóm-2. Ef markviss vinna hefur átt sér stað í leikskólanum 

skiptir miklu að grunnskólinn haldi áfram sambærilegri vinnu til að auka 

líkur á að lestrarnám barna gangi vel (Jóhanna Einarsdóttir, Amalía 

Björnsdóttir og Ingibjörg Símonardóttir, 2011). Leikskólinn er að öllu jöfnu 

búinn að vinna markvisst með börnin og ef ekki er haldið áfram gætu börnin 

átt í hættu að eiga erfitt með lestur þegar komið er í efri bekki grunnskólans 

sem getur haft þau áhrif að annað námsefni verður þeim erfitt.  

Foreldrasamstarf er mjög mikilvægt og reynsla mín er að foreldrar eru 

allir af vilja gerðir til þess að hjálpa barninu sínu. Ef farið er fram á greiningu 

á málþroskafrávikum, einhverfu, ADHD eða öðru sem leikskólakennarinn 

hefur áhyggjur af, þá er undantekning ef foreldrar samþykkja það ekki. 

Kennsla í grunnskóla hefur alltaf heillað mig og er ég einnig með leyfisbréf 

sem grunnskólakennari. Ég stefni á að prófa að starfa á þeim vettvangi í 

framtíðinni. Margir velta kannski fyrir sér af hverju rannsakandinn valdi að 

gera rannsókn í grunnskóla. En þar sem ég er deildarstjóri elstu deildar í 

leikskóla, þá hef ég alltaf velt því fyrir mér hvernig upplýsingarnar úr 

leikskólanum nýtast í grunnskólanum. Einnig hefur mig alltaf langað að 

kynnast betur grunnskólastarfi og hvernig sýn foreldrar barna með 

námserfiðleika hefur áhrif á nám barna þeirra innan grunnskólans. Áhrif 

heimanáms á heimili barna með námserfiðleika er mjög áhugavert að skoða 

og hvernig foreldrar upplifa heimanámið og hvernig gengur að hjálpa 

barninu að læra heima. Raddir foreldra eru mikilvægar í umræðunni um 

heimanám og þá sérstaklega foreldra þeirra barna sem eiga í einhverjum 

erfiðleikum.  

1.3 Hagnýt gildi rannsóknar 

Hagnýtt gildi rannsóknarinnar er að hún veitir innsýn í upplifun foreldra 

barna með námserfiðleika og getur hún því aukið skilning kennara á líðan 

barna þeirra og þörfum. Markmiðið er að gefa mynd af upplifun foreldra af 

námserfiðleikum barna sinna, samstarfi við skólann, hvernig þeim gengur að 

hjálpa börnum sínum heima með námið og hvaða áhrif heimanám hefur á 

barnið og fjölskylduna í heild. Niðurstöður rannsóknarinnar geta vonandi 

hjálpað þeim sem koma að skólamálum til að efla foreldrasamstarf, bæta 

upplýsingaflæði innan skólanna, skipulag heimanámsins sem og félagsleg 

samskipti barna með námserfiðleika við skólafélagana. 

1.4 Uppbygging ritgerðar 

Ritgerðin skiptist í fimm meginkafla. Í upphafi er meðal annars farið yfir 

bakgrunn rannsakandans og hagnýtt gildi rannsóknarinnar. Fræðilegur hluti 

fylgir í kjölfarið þar sem farið er yfir fræðilega þætti og hugtök sem liggja að 

baki rannsókninni. Fjallað er um rannsóknir á upplifun foreldra barna með 

námserfiðleika á námsframvindu barna sinna. Einnig er gerð grein fyrir því 

hvernig námið gengur hjá börnunum, upplifun foreldra af greiningarferlinu, 

ættarsaga þeirra skoðuð, félagslega staða barnanna einnig og samskipti 

foreldranna við skólasamfélagið. Því næst er farið yfir áhrifaríkar 

kennsluaðferðir fyrir nemendur með námserfiðleika og mikilvægi 

snemmtækrar íhlutunar. Þriðji kaflinn fjallar um aðferðafræði 

rannsóknarinnar en rannsóknin byggir á hálfstöðluðum viðtölum samkvæmt 

eigindlegum rannsóknaraðferðum. Fjallað er um þátttakendur 

rannsóknarinnar, ásamt umfjöllun um skólann sem tók þátt, framkvæmd, 

gagnaöflun og úrvinnslu, hlutverk rannsakandans og siðferðileg álitamál. Í 

fjórða kaflanum er fjallað um helstu niðurstöðurnar og þeim skipt upp í 

þemu og þeim gerð góð skil. Að lokum er umræðukafli þar sem niðurstöður 

verkefnisins eru tengdar fyrri rannsóknum, takmarkanir rannsóknarinnar 

ræddar, ásamt tillögum að næstu skrefum í rannsóknum á þessu sviði.  

2 Fræðilegur bakgrunnur rannsóknar 

2.1 Námserfiðleikar 

Í Aðalnámskrá grunnskóla (2011) og lögum um grunnskóla nr. 91/2008 

segir: „Nemendur eiga rétt á að komið sé til móts við námsþarfir þeirra í 

almennum grunnskóla án aðgreiningar, án tillits til líkamlegs eða andlegs 

atgervis.“ Nemendahópur í grunnskóla er fjölbreyttur og þarfirnar 

mismunandi. Öll sveitarfélög eiga að sjá til þess að skólaskyld börn, sem 

eiga lögheimili í sveitarfélaginu fái sérstakan stuðning í námi í samræmi við 

metnar sérþarfir þeirra. „Nemendur með sérþarfir teljast þeir sem eiga 

erfitt með nám sökum sértækra námserfiðleika, tilfinningalegra eða 

félagslegra erfiðleika og/eða fötlunar, nemendur með leshömlun, langveikir 

nemendur, nemendur með þroskaröskun, geðraskanir og aðrir nemendur 

með heilsutengdar sérþarfir. Allir eiga rétt á að fá námstækifæri við sitt 

hæfi“ (Lög um grunnskóla nr. 91/2008).  

Námserfiðleikar (e. learning disabilities) orsakast af mörgum 

mismunandi þáttum, einstaklingar geta átt í erfiðleikum með nám vegna 

skerðingar á sjón, heyrn eða hreyfingu, röskun á heilastarfsemi eða vegna 

taugafræðilegra veikleika. Námsörðugleikum er oft skipt í almenna og 

sértæka námsörðugleika (Hallahan og Kauffman, 2006; Jónas G. 

Halldórsson, 2000) á eftirfarandi hátt: 

1. Almennir námsörðugleikar orsakast af almennri hömlun í starfsemi 

heilans. Þá mælist einstaklingur undir meðallagi í greind á 

greindarprófi. Oft eru það einstaklingar með þroskahömlun sem eru 

á eftir jafnöldrum í almennum þroska og námsgetu. 

2. Sértækir námsörðugleikar fela í sér að einstaklingur er 

meðalgreindur eða yfir meðalgreind en hæfni hans í ákveðnum 

grunnþáttum náms svo sem lestri, stafsetningu og/eða stærðfræði 

er marktækt undir því sem vænta má miðað við greind 

einstaklingsins (Hallahan og Kauffman, 2006). 

Sértækir námsörðugleikar eru til staðar þegar árangur nemenda í 

grunngreinum náms eru undir eðlilegum mörkum miðað við jafnaldra. Þau 

börn sem eiga foreldra sem átt hafa í námsörðugleikum eru líklegri til þess 

að eiga við sama vanda að stríða og foreldrarnir. Nemendur sem eiga 



 

16 

foreldra sem greindir eru með lestrarerfiðleika eru líklegri til þess að erfa 

tilhneigingu til erfiðleika en nemendur sem ekki eiga foreldra sem átt hafa í 

erfiðleikum með lestur. Ef báðir foreldrar hafa átt við námserfiðleika að 

stríða er barnið í mun meiri hættu á að lenda í sömu sporum og 

foreldrarnir. Í rannsóknum hér áður fyrr kom í ljós að drengir eru í meiri 

áhættu á að greinast með námserfiðleika en stelpur, en hlutfallið var ein 

stúlka á móti þremur drengjum (Hallahan og Kauffman, 2006). Nýjustu 

rannsóknir sýna að hlutfallið er svipað á milli kynjanna og ástæðan fyrir því 

að drengir eru frekar greindir er að þeir láta hafa meira fyrir sér og upp 

kemst um vandann fyrr (Shaywitz og Shaywitz, 2013). Við greiningu á 

sértækum námsörðugleikum eru notuð greindarpróf og stöðluð próf til að 

meta vitsmunalega færni í lestri og stærðfræði. Taugasálfræðilegt mat 

kannar taugasálfræðilega styrkleika og veikleika og hugsanlega áhrifaþætti á 

námsörðugleikana eins og atferli, sjálfstraust og líðan (Jónas G. Halldórsson, 

2000). 

Sértæk lesröskun er í daglegu tali kölluð lesblinda og er það þýðing á 

orðinu dyslexia en þar sem ekki er um að ræða blindu heldur hömlun þá er 

hugtakið leshömlun talið vera fræðilega réttara yfir þetta fyrirbæri 

(Menntamálaráðuneytið, 2007). Leshömlun er talin algengasti sértæki 

námserfiðleikinn (Sexton, Gelhorn, Bell og Classi, 2012 ) og í því ljósi verður 

einna helst fjallað um þá röskun hér. Næstalgengustu sértæku 

námserfiðleikarnir eru stærðfræðierfiðleikar en þeir hafa verið minna 

rannsakaðir en lestrarerfiðleikar (Hallahan og Kauffman, 2006).  

2.1.1 Lestrarerfiðleikar 

Lestur er mjög flókið fyrirbæri og það tekur mörg ár að ná fullkomnum 

tökum á honum. Lestur er grunnur alls náms og nauðsynlegt er fyrir 

nemendur að ná tökum á lestri strax í upphafi skólagöngu sinnar til að koma 

í veg fyrir erfiðleika síðar á skólagöngunni (Bradley og Bryant, 1985; Høien 

og Lundberg, 2000). Lestur hefur víðtæk áhrif á það hvernig börn hugsa um 

hlutina og skilning þeirra á tungumálinu (Bradley og Bryant, 1985). 

Fram kemur í PISA könnuninni 2012 að Ísland hefur lækkað í samanburði 

við aðrar þjóðir innan OECD í læsi. Í lesskilningi hefur börnum hrakað sem 

samsvarar einu skólaári og í stærðfræði sem nemur hálfu skólaári (Almar M. 

Halldórsson, Ragnar F. Ólafsson og Júlíus K. Björnsson, 2012). Þetta er 

áhyggjuefni sem þarf að fylgja eftir.  

Samkvæmt einfalda lestrarlíkani Gough og Hoover (1990) (e. the simple 

view of reading) byggist lestur á umskráningu og málskilningi. Með 

umskráningu er átt við að geta lesið úr bókstöfum bæði orð og texta en 

með málskilningi er átt við að geta skilið orð og texta. Umskráning er ekki 

meðfædd og þess vegna þarf að kenna hana. Til þess að barn geti talist læst 

þarf það að skilja tilgang og tengsl stafs og hljóðs, hafa næmni fyrir 

prentuðu orði og gera sér grein fyrir því að orð eru sett saman úr stökum 

bókstöfum. Kenningin um einfalda lestrarlíkanið leggur áherslu á að færni í 

umskráningu sé forsenda fyrir því að ná tökum á lestri (Gough og Hoover, 

1990). Þeir þættir sem gefa okkur upplýsingar um lestrarerfiðleika eru hvort 

barnið getur umskráð og skilið það sem það var að lesa (Gough og Hoover, 

1990). Margt bendir til þess að málskilningur og umskráning séu aðskildir 

þættir í lestrarfærninni. Því er hægt að umskrá án þess að skilja það sem 

verið er að lesa. Hjá þeim félögum kemur einnig fram að sá sem skilur ekki 

texta sé ekki læs. Til þess að kanna lesskilning er hægt að skoða hversu vel 

nemendur geta umskráð orð og skilið þau. Mynd 1 sýnir styrk- og veikleika í 

lestrarfærni í fjórum undirflokkum samkvæmt kenningunni og hvernig 

þessir styrk- og veikleikar í málskilningi og umskráningu leiða til ólíkra 

vandamála í lestrarnámi. 

 

 

Einfalda 

lestarlíkanið 

Umskráning 

Slök Góð 

Góður 

1. Leshömlun-Dyslexía  

Veikleikar í 

umskráningu 

2. Góður málskilningur 

 

Slakur 

3. Blandaður hópur 

leshömlun og 

lesskilningsvandi. 

Veikleikar í báðum 

þáttum 

4. Sértækir 

lesskilningserfiðleik

-ar. Veikleikar í 

málskilning. 

Mynd 1 Undirflokkar lestrarerfiðleika miðað við umskráningarfærni og 
hlustunarskilning (Adlof, Catts og Kamhi, 2012). 

Þeir nemendur sem eru greindir með veikleika í umskráningu eru 

greindir með leshömlun. Nemendur sem eiga í erfiðleikum með 

hlustunarskilning en ekki umskráningu eru taldir vera með sértæka 

lesskilningserfiðleika. En þeir sem eru með veikleika í báðum þessum 

þáttum eru greindir með leshömlun og sértækan lesskilningsvanda. Síðasti 

hópurinn eru svo þeir sem eru slakir lesarar en hafa góðan málskilning og 

góða umskráningu. Sá hópur er með óskilgreindan lestrarvanda samkvæmt 

kenningunni. Algengast er að nemendur með lestrarerfiðleika séu með 

leshömlun en það veldur erfiðleikum við lestur og stafsetningu (Adlof o.fl 

2012; Carrol o.fl., 2011).  Þau börn sem greinast með leshömlun eru tveimur 

staðalfrávikum eða meira fyrir neðan meðaltal jafnaldra á stöðluðum 

færniprófum (Jónas G. Halldórsson, 2000). 

Skilgreiningar á lestrarerfiðleikum hafa þróast út frá fjölmörgum 

rannsóknum en þær eru mikilvægar til að afmarka markviss vinnubrögð við 

rannsóknir, kennslu og greiningu og nauðsynlegt er að þær byggi á 

fræðilegum grunni (Hulme og Snowling, 2009).  

Skilgreining Alþjóðlegu dyslexíusamtakanna frá árinu 2002 (International 

Dyslexia Association, 2002) er leiðbeinandi fyrir fræðimenn og er mikið 

notuð í dag, hún hefur verið þýdd á eftirfarandi hátt af Freyju Birgisdóttur, 

Helgu Sigurmundsdóttur og Steinunni Torfadóttur á Lesvefnum:  

Dyslexía er sértækur námsörðugleiki af taugalíffræðilegum 

toga. Einkennin birtast í erfiðleikum við nákvæmni og sjálfvirkni 

í lestri og slakri færni í stafsetningu og umskráningu. Í flestum 

tilfellum má rekja erfiðleikana til vanda við úrvinnslu málhljóða 

sem er ekki í samræmi við aðra vitsmunalega hæfni 

einstaklingsins og koma fram þrátt fyrir vandaða 

lestrarkennslu. Dyslexía getur leitt til erfiðleika með lesskilning 

og lítillar lestrarreynslu, sem síðan getur komið niður á þróun 

orðaforða og öflun þekkingar í gegnum lestur (International 

Dyslexia Association, 2002; Lesvefurinn, 2015).  

Rannsóknir sem hafa verið gerðar á þróun leshömlunar varða 

mismunandi svið eins og t.d hugræn, hegðunar og líffræðileg svið, oft 

beinast þær þó að samblandi af þessu öllu. Á síðustu árum hefur aukist að 

líffræðileg nálgun sé notuð til rannsóknar á leshömlun. Margar rannsóknir 

hafa verið gerðar á starfsemi heila þeirra einstaklinga sem greindir eru með 

leshömlun og hvað sé öðruvísi við heila leshamlaðra og hvar möguleg 

röskun komi fram. Í nokkrum rannsóknum hefur verið sýnt fram á minni 

virkni hjá þessum einstaklingum á svæðum sem eru mikilvæg fyrir 

hljóðkerfisvinnslu í heilanum (Catts og Kamhi, 2005). Heilahvelin eru að öllu 

jöfnu jafn stór hjá flestum en hjá þeim sem eru með leshömlun er það 

hægra stærra. Þrátt fyrir að í flestum tilfellum sé heilastarfsemi fólks með 

leshömlun að einhverju leyti öðruvísi, er enn óljóst hvernig sá munur tengist 

lestarerfiðleikum og starfseminni sem þar býr að baki (Catts og Khami, 

2005; Humle og Snowling, 2009). Rannsóknir sýna að börn sem greinast 

með málþroskaröskun á aldrinum 4-5 ára eru í áhættu á að greinast með 

námserfiðleika og þá sérstaklega leshömlun síðar meir (Amalía Björnsdóttir, 

Ingibjörg Símonardóttir og Jóhanna Einarsdóttir, 2004).  

Gerð var athugun í grunnskólum í Reykjavík árið 2008 á því hversu mörg 

börn ættu í erfiðleikum með lestur. Niðurstaðan var sú að 7,3% barna voru 

með greiningu um leshömlun. Hlutfallið var hærra meðal drengja eða 8,7% 

samanborið við 5,9% hjá stúlkum (Hrund Logadóttir, Hildur Björk 

Svavarsdóttir, Sigþór Magnússon, Skúli Sigurðsson og Þorgerður 

Diðriksdóttir, 2008). 

Undirstaða góðs námsárangurs er að skilja texta sem lesinn er. Börn með 

leshömlun eiga í erfiðleikum með það vegna þess hvað umskráningarhæfni 

þeirra er slök og er lengi að þróast. Leshömlun fylgja oft 

stærðfræðiörðugleikar, en námserfiðleikum fylgja oft tilfinningalegir 

erfiðleikar sem setja mark sitt á þá nemendur sem eiga við slíka erfiðleika 

að stríða. Lítið sjálfstraust og lágt sjálfsmat er ein afleiðing þeirra og því 

fylgja því miður oft erfiðleikar í félagslegum samskiptum (Höien og 

Lundberg, 2000).  

Nemendur með lestrarerfiðleika dragast aftur úr í námi og erfiðleikar 

þeirra geta aukist ef ekki er gerð árangursrík íhlutun, helst snemma á 

skólagöngunni (Deno, Fuchs, Marston og Shin, 2001; Torgesen, 2002). Í því 

ferli skiptir miklu að nota viðeigandi skimunartæki til að finna erfiðleikana 

snemma.  

2.1.2  Stærðfræðierfiðleikar  

Stærðfræðierfiðleikar hafa verið minna rannsakaðir en lestrarerfiðleikar. 

Mun styttra er síðan stærðfræðierfiðleikar voru viðurkenndir (Vaidya, 2004) 

en á síðustu 10-12 árum hefur verið lögð mikil vinna í að rannsaka 

stærðfræðiörðugleika í skólum (Dalvang, Tone og Olav, 2006). Þeir 

nemendur sem greinast með sértæka stærðfræðierfiðleika eru sem 

samsvarar tveimur árum á eftir jafnöldrum í stærðfræði og ná því ekki að 

fylgja sínum jafnöldrum í kunnáttu og færni (Vaidya, 2004).  

Hugtök sem hafa verið notuð um stærðfræðiörðugleika eru mörg og 

meðal annars hefur verið talað um talnablindu (e. dyscalculia) eða 

leshömlun. Árið 2001 kom í fyrsta sinn skilgreining frá 

menntamálaráðuneyti Breta á sértækum námserfiðleikum í stærðfræði: 

Ástand sem hefur áhrif á hæfni til að tileinka sér 

stærðfræðiþekkingu. Einstaklingar með sértæka námserfiðleika 

í stærðfræði (e. dyscalculic) geta átt í erfiðleikum með að skilja 

einföld talnahugtök, haft skertan talnaskilning og átt erfitt með 

að læra talnastaðreyndir og reikniaðgerðir. Jafnvel þó að svör 

þeirra séu rétt eða þeir noti réttar aðferðir, þá getur það verið 

vélrænt og án öryggis (Butterworth og Yeo, 2004, bls. 1). 

Talið er að svipaður fjöldi eigi við stærðfræðierfiðleika og 

lestrarerfiðleika að etja eða í kringum 6-7% nemenda (Swanson, 2007). 

Nemendur með stærðfræðierfiðleika geta átt í erfiðleikum með að skrifa 

tölustafi í rétta átt, að skilja og leysa orðadæmi eða erfiðleika með að 

framkvæma reikningsaðgerðir (Malmer, 1999).  

Yfirleitt er greint á milli nemenda sem eiga við tímabundna örðugleika að 

etja og þeirra sem eiga í langvarandi erfiðleikum. Það er hægt að styðja við 

nemendurnar með viðbótarkennslu, breyttum kennsluaðferðum og fleiru 

sem reynist vel í að styðja við stærðfræðinám nemenda. Ef staða nemenda 

breytist lítið sem ekkert þá teljast þeir nemendur vera með sértæka 

stærðfræðiörðugleika en sýni íhlutunin árangur eiga nemendur við almenna 

stærðfræðiörðugleika að stríða (Mazzocco, 2007).  

Einkenni sértækra stærðfræðierfiðleika eru margs konar og lýsa sér ekki 

eins hjá öllum nemendum (Mazzocco, Murphy og McCloskey, 2007). Fram 

kemur hjá Vaidya (2004) að nemendur sem eiga í erfiðleikum með að vinna 

með peninga, að telja, að læra um tíma og áttir og að fylgja markmiðum 

námskrárinnar fyrir sinn árangur séu með sértæka námserfiðleika. Þessum 

nemendum finnst einnig erfitt að læra og endursegja staðreyndir sem settar 

eru fram í tölum. Einnig er mjög algengt að þessum nemendum skorti 

sjálfstraust, hafi slakan tengslaskilning og eigi erfitt með að leysa orðadæmi. 

Í langflestum tilfellum fylgja lestrarerfiðleikar sértækum 

stærðfræðierfiðleikum (Chinn,2004; Geary og Hoard, 2005) en talið er að 

um það bil 60% þeirra sem eiga við sértæka stærðfræðierfiðleika að etja eigi 

líka erfitt með lestur (Butterworth og Yeo, 2004).  

2.1.2.1 Skimunar- og greiningatæki í lestri og stærðfræði  

Skimunarpróf byggja á þáttum sem rannsóknir hafa sýnt að hafi forspárgildi 

um færni barna eins og t.d. hljóðkerfisvitund (Walpole og McKenna, 2007). 

Með skimunarprófum er kannað hvernig nemandinn er undirbúinn fyrir 

lestarnámið og hverjir eru hans veik- og styrkleikar. Prófin geta einnig sagt 

til um það hvort nemandinn gæti mögulega verið í áhættuhóp vegna 

lestrarerfiðleika (Bjartey Sigurðardóttir og Ásthildur Bj. Snorradóttir, 2011). 

Skólinn er ábyrgur fyrir því að allir nemendur taki framförum og ber því 

ábyrgð á að finna sérstök úrræði fyrir þá nemendur sem greinast með 

lestrarerfiðleika. Þess vegna er mjög mikilvægt að lestrarefiðleikar greinist 

fljótt og að það sé unnið með þá (Riley, 2006). 

Rannsóknir á því hvernig lestur þróast annars vegar með eðlilegum hætti 

og hins vegar meðal þeirra sem eru með lestrarerfiðleika hafa sýnt að hæfni 

við hljóðkerfisúrvinnslu getur sagt til um lestrarhæfni seinna meir. Próf í 

hljóðkerfisvitund sem lögð eru fyrir börn 5-6 ára hafa sýnt marktæka forspá 

varðandi lestrargetu við 9-10 ára aldur (Muter, 2006). Jóhanna Einarsdóttir, 

Amalía Björnsdóttir og Ingibjörg Símonardóttir (2003) gerðu 

langtímarannsókn á þróuninni sem liggur að baki Hljóm-2 greiningatækinu. 

Hljóm-2 er víða notað af leikskólakennurum til þess að kanna 

hljóðkerfisvitund barna í elsta árgangi í leikskóla. Í prófinu eru sjö 

mismunandi þættir sem reyna á hljóðkerfisvitund, málvitund og fleiri þætti 

málþroskans. Þessir sjö þættir eru rím, samstöfur, samsett orð, 

orðhlutaeyðing, hljóðgreining, hljóðtenging og margræð orð. Í rannsókninni 

var börnum fylgt eftir frá leikskóla yfir í 2. bekk grunnskóla. Niðurstöður 

rannsóknarinnar sýndu fylgni á milli árangurs í Hljóm-2 og lestrar í 1. og 2. 

bekk grunnskóla. Einnig rannsökuðu þær tengsl árangurs í Hljóm-2 við ýmsa 

félagslega þætti. Tengsl sáust á milli menntunar foreldra og árangurs 

barnanna. Niðurstöður sýndu einnig jákvæð tengsl milli þess hversu mikið 

var lesið fyrir börnin og árangurs þeirra á  Hljóm-2 prófinu.  

Leikskólinn er mikilvægur vettvangur til þess að þjálfa þau börn sem 

glíma við slaka hljóðkerfisvitund. Gott samstarf á milli leikskóla og 

grunnskóla skiptir mjög miklu máli svo að hægt sé að vinna markvisst með 

þau börn sem eru í hættu á að eiga í lestrarerfiðleikum. Ef góðar 

upplýsingar fylgja börnum úr leikskóla í grunnskóla er auðvelt fyrir 

grunnskólann að fylgja þeim börnum eftir sem eru með slaka 

hljóðkerfisvitund og halda áfram með þá vinnu sem unnið var með í 

leikskólanum (Amalía Björnsdóttir, Ingibjörg Símonardóttir og Jóhanna 

Einarsdóttir, 2004). 

LOGOS er staðlað greiningartæki sem greinir lestrarerfiðleika hjá 

börnum, unglingum og fullorðnum. Greiningartækið er hugsað fyrir 

grunnskóla, framhaldsskóla og lestrarmiðstöðvar. Fyrri hlutinn er ætlaður 

fyrir börn í 3.-5. bekk og er í 17 atriðum. Hægt er að nota LOGOS í 2. bekk 

því mikilvægt er að greina lestrarerfiðleika eins fljótt og hægt er. Seinni 

hlutinn er í 14 þáttum fyrir nemendur í 6.-10. bekk og fullorðna (Höien, 

2008).  

Til þess að meta stærðfræðierfiðleika hefur verið notast við Talnalykilinn 

en hann er greindarpróf sem tekið er einstaklingslega eða í hóp. Prófið er 

gert til þess að sjá styrk- og veikleika nemendanna og byggist það á 262 

verkefnum í sjö prófþáttum og þeir eru:  Tölur, mælingar, stærðfræðiheiti, 

tölfræði, rúm-og flatarmál, reikningur og aðgerðir og algebra og jöfnur  

(Einar Guðmundsson og Guðmundur B. Arnkelsson 1998). Til þess að átta 

sig betur á námserfiðleikum verða rannsóknir sem gerðar hafa verið  á 

nemendum  með námserfiðleika skoðaðar nánar í næsta kafla. 

2.2 Upplifun foreldra barna með námserfiðleika af 
skólagöngu barna sinna 

Upplifun foreldra af greiningu barna sinna er mismunandi og fer það oft á 

tíðum eftir hvað er verið að greina. Margir fara í afneitun eða sýna óöryggi 

gagnvart erfiðleikunum. Sumir hverjir ganga í gegnum ákveðið ferli þar sem 

þeir kenna sér um vandann, finna fyrir ótta eða vanmætti. Það eru þó frekar 

foreldrar barna sem eru með fötlun til viðbótar við lestrar- eða 

stærðfræðierfiðleika sem finna fyrir þessum tilfinningum. Flestir foreldrar 

finna þó fyrir létti því þá vonast þeir eftir að fá viðeigandi hjálp fyrir barnið 

sitt (Heiman, 2002). Mikilvægt er að kennarinn sýni foreldrum stuðning í 

ferlinu og kynni sér vel námserfiðleikana, svo að hægt sé að vinna með þá 

þætti sem þarf að hjálpa börnunum með á sem besta vegu (Ray, Pewitt-

Kinder og George, 2009). Talið er að fjölskyldan sé mikilvægasta 

stuðningsnetið fyrir börn með námserfiðleika. Rannsóknir sýna líka að 

foreldrar barna með námsörðugleika upplifa frekar streitu sem gæti haft 

áhrif á barnið og fjölskylduna í heild (Antshel og Joseph, 2006).  

Dyson (2010) gerði rannsókn  í Bandaríkjunum sem hafði þann tilgang að 

varpa ljósi á áhrif námserfiðleika barna á fjölskylduna. Þátttakendur í 

rannsókninni voru 11 foreldrar barna á aldrinum 8-16 ára. Fram kom í 

rannsókninni að sumir foreldrar ásökuðu hvort annað um námserfiðleika  

barnsins. Sumir foreldranna áttu erfitt með að viðurkenna að barnið þeirra 

ætti við námserfiðleika að stríða. Einstaka foreldrar upplifðu það að geta 

ekki sinnt öllum börnunum sínum jafnt því barnið með námserfiðleikana tók 

meiri tíma frá hinum börnunum. Hjá nokkrum einkenndist heimilislífið  af 

stressi og samskipti við skólann voru oft erfið.  

Áhrif námserfiðleika á fjölskyldur getur verið mismunandi og fer það  

eftir persónuleika barnsins. Rannsóknir hafa sýnt að systkini barna með 

námserfiðleika fá oft minni athygli frá foreldrum sínum en samt sýna þau 

systkini sínu sem er með námserfiðleika oft góðan skilning og þolinmæði 

(Raskind og Marglit, e.d.). Systkini öðlast ákveðinn skilning á erfiðleikunum 

og verða með tímanum þolinmóðari og umburðarlyndari gagnvart 

systkinum sínum (Kurnoff, e.d.). Einnig hafa rannsóknir sýnt að sumar 

fjölskyldur upplifa jákvæð áhrif vegna námserfiðleika barnsins og að þau 

hafi styrkjandi áhrif á fjölskylduna í heild (Raskind og Margalit, e.d.).  

Rannsókn Heimans (2002) sýndi að þrátt fyrir að foreldrar hafi lýst 

miklum tilfinningalegum erfiðleikum við greiningu á 

námserfiðleikum/þroskahömlun barnanna þá voru þeir sumir hverjir 

bjartsýnir fyrir hönd barna sinna með framtíðina og þeir trúðu því að börnin 

myndu spjara sig í framtíðinni. 55% þátttakenda höfðu áhyggjur af því hvort 

barnið myndi klára skólann, halda áfram í námi og verða sjálfstæðir 

einstaklingar. Í rannsókninni tóku 32 foreldrar þátt sem áttu börn með 

Downs-heilkenni, aðra þroskaskerðingu og námserfiðleika. 

Í rannsókn sem Earey (2013) gerði í Bretlandi voru tekin hálfopin viðtöl 

við sjö foreldra barna með leshömlun og spurt um upplifun þeirra á 

námserfiðleikum barnanna. Fram kom að foreldrarnir hafa mikil áhrif á nám 

barnanna sinna og getur hvatning frá þeim haft áhrif á nám barnanna. 

Foreldrar sögðu að misbrestur væri á að skólinn sinnti því hlutverki að 

fræða og upplýsa foreldra um stöðu mála og hvað þeir geta gert til þess að 

hjálpa barninu sínu. Einnig kom fram að foreldrarnir þurftu ítrekað að beita 

þrýstingi til þess að börnin fengju hjálp í námi sínu í skólanum. Meirihluti 

foreldra upplifði að kennarar væru ekki nægilega upplýstir hvernig þeir ættu 

að hjálpa börnunum og upplifði það að erfitt væri að fá vandann 

viðurkenndan í skólanum. Kennarana vantaði fræðslu um leshömlun og 

þess vegna áttu þeir erfitt með að kenna barni með leshömlun (Earey, 

2013).  

Í skýrslu sem Rannsóknarstofa um þroska, mál og læsi vann fyrir 

Mennta-og menningarráðuneytið (2012) kemur í ljós að foreldrar eru 

neikvæðir í garð þjónustunnar sem börnin þeirra fá vegna málþroskafrávika. 

Foreldrar tala um að erfitt sé að fá þjónustuna, biðlistar langir og 

upplýsingar og úrræði af skornum skammti. Fram kemur í skýrslunni að 

foreldrarnir voru óánægðir með hvað erfitt væri að komast að hjá 

talmeinafræðingi og fannst ekki nógu gott að þeir þyrftu að sækja þeirra 

þjónustu fyrir utan skólann. Þeir vilja að talmeinafræðingar vinni innan 

veggja leikskóla og grunnskóla (Hrafnhildur Ragnarsdóttir, Jóhanna 

Einarsdóttir, Marta Gall Jörgensen og Þóra Sæunn Úlfsdóttir, 2012).     

Rannsóknir á þessu tiltekna efni eru fáar á Íslandi og þess vegna þarf að 

leita út fyrir landsteinana til að finna rannsóknir á þessu sviði. Flestir 

fræðimenn eru sammála um það að foreldrar barna með námserfiðleika lýsi 

ákveðnum létti þegar greining er staðfest (Heiman, 2002). Þá fá börnin 

viðeigandi úrræði í skólakerfinu og góð samskipti heimilis og skóla eru þá 

mikilvæg. Foreldrar hafa mismunandi skoðanir á heimanámi barna sinna, 

sumir vilja minna heimanám, aðrir vilja sleppa því eða eru sáttir, fer allt eftir 

því hvernig gengur að fá barnið til þess að læra heima (Margolis, 2005). 

Barn með námserfiðleika getur átt í erfiðleikum með félagsleg samskipti við 

samnemendur. Barn sem glímir við erfiðleika í námi getur verið með brotna 

sjálfsmynd, verið feimið og óöruggt sem getur leitt til erfiðleika í 

samskiptum (Catts og Kami, 2005; Snowling og Stackhouse, 2006). Flestir 

foreldrar hafa mikla trú á börnum sínum þrátt fyrir erfiðleika í námi. Þeir 

vonast eftir bjartri framtíð eins og foreldrar barna sem ekki glíma við 

námserfiðleika.   

Leikskólakennarar og grunnskólakennarar eru allir af vilja gerðir til þess 

að hjálpa börnum með málþroskafrávik en hafa takmarkaða þekkingu á 

þeim og þess vegna er mikilvægt að þeir fái fræðslu um mál- og 

lestrarerfiðleika í sínu námi til þess að geta hjálpað þeim börnum sem eiga í 

erfiðleikum.  

2.2.1 Ættgengi námserfiðleika 

Orsakir leshömlunar eru taugafræðileg frávik sem koma fram í hljóðkerfi 
tungumálsins sem lýsir sér með því að einstaklingar eiga í erfiðleikum með 
að ná tökum á nákvæmum og sjálfvirkum lestri og stafsetningu (Krafnick 
o.fl, 2010)  Lengi vel hefur verið talið að leshömlun sé ættgeng. Ein elsta 
rannsókn sem gerð hefur verið á leshömlun og erfðum var gerð árið 1950 af 
Svíanum Hallgren. Leshömlun þarf samt ekki að liggja í erfðum því hún getur 
legið í ættum vegna umhverfisástæðna (Rósa Eggertsdóttir og Þóra Björk 
Jónsdóttir, 2006) eins og t.d. vegna vanörvunar, slæmrar uppeldisaðstæðna, 
tilfinningalegra og geðrænna þátta eða þjóðfélagslegra orsaka (Jónas 
Halldórsson, 2005). 

Þriðjungur foreldra leshamlaðra barna er einnig með leshömlun. Það 
getur einnig haft mótandi áhrif ef foreldrar sem eru með leshömlun, lesa 
ekki fyrir börnin sín sem aftur getur ýtt undir leshömlun og aðra þætti sem 
hafa áhrif á lestur (Rósa Eggertsdóttir og Þóra Björk Jónsdóttir, 2006). Taka 
þarf með inn í myndina að viðhorf, siðir og venjur fylgja fjölskyldum 
kynslóða á milli og er talsverð hætta á að umhverfisáhrif spili inn í 
niðurstöður varðandi erfðir lestrarerfiðleika (Catts og Kamhi, 2005; 
Snowling og Stackhouse, 2006). Það eru um 50% líkur að drengir erfi 
leshömlun frá föður, en 40% ef móðirin er með leshömlun (Snowling, 2006). 
Aftur á móti eru um 20% líkur að stelpur erfi leshömlun hvort sem það er 
móðirin eða faðirinn sem er með leshömlun (Rósa Eggertsdóttir og Þóra 
Björk Jónsdóttir, 2006). Ytri orsakir leshömlunar má rekja til umhverfis, t.d. 
ófullnægjandi kennslu, málumhverfis sem barnið elst upp í og 
þjóðfélagsaðstæðna. Hafa skal í huga að leshömlun birtist óháð greind 
(Snowling, 2006) og kynþætti og að börn með leshömlun geta lært fái þau 
góða kennslu við hæfi, stuðning og hvatningu svo að þau sjái árangur í námi 
sínu (Torgesen, 2001).    

2.2.2 Heimanám barna með námserfiðleika og áhrif þess á 
heimilið 

Heimanám er skilgreint sem verkefni sem unnið er heima og úthlutað er af 

kennara til nemenda (Epstein, 2001). Í bekkjum grunnskóla er fjölbreyttur 

nemendahópur og  heimanámið sem við þekkjum í dag er hluti af hefð og 

því vert að íhuga tilgang þess og þá sérstaklega fyrir þá nemendur sem 

glíma við námserfiðleika (Nanna Kristín Christiansen, 2010). Á sumum 

heimilum eru foreldrar ekki færir um að aðstoða börnin sín og getur það 

leitt til mismununar milli nemenda. Með mikilli umræðu eru sumir foreldrar 

og kennarar farnir að efast um gildi heimanámsins (Nanna Kristín 

Christiansen, 2010) því það getur valdið meiri togstreitu hjá mörgum 

fjölskyldum en á þá að sjálfsögðu alls ekki við allar (Vatterott, 2009). Börn 

sem glíma við námserfiðleika geta fundið fyrir leiða og vanmætti þegar 

þeim er úthlutað heimavinnu eftir erfiðan dag í skólanum samkvæmt 

Margolis (2005).  

Í rannsókn Nönnu Kristínar Christiansen (2010) kom fram að þegar 

nemendur eiga við sértæka námserfiðleika að stríða þá sé stuðningur 

foreldra mikilvægur. Þetta kemur einnig fram í rannsóknum Preyor (1995) 

og  Taylor og Person (2004). Í rannsókn Nönnu kemur einnig fram að nokkrir 

af viðmælendum hennar sögðust hafa tekið að sér það hlutverk að vera 

einkakennarar barna sinna og eyddu mörgum klukkustundum í að kenna 

börnum sínum heima þrátt fyrir að börnin væru grátandi og hefðu enga 

ánægju af heimanáminu. Til þess að heimanámið skili tilætluðum árangri 

þarf kennarinn að hafa samráð við nemendurna og leyfa þeim að hafa 

skoðanir á heimanáminu. Með því má auka áhuga nemendanna á náminu. 

Ef nemendur reyna að skorast undan námi þá er heimanámið líklega of 

mikið og ávinningurinn lítill sem enginn þrátt fyrir að verkefnin séu góð 

(Kohn, 2006).  

Í rannsókn Höllu Magnúsdóttur (2010) kom fram að álagið er oft mikið á 

fjölskyldur barna með námserfiðleika og  getur það  haft áhrif á mikilvægar 

ákvarðanir innan fjölskyldunnar. Einstaka foreldrar búa það vel að þeir geta 

sinnt námi barna sinna vel og þá oft með aðstoð fleiri einstaklinga úr 

fjölskyldunni. Ekki eru allir svo vel settir og foreldrar lýsa því  að ekki sé á 

það bætandi að sitja yfir heimanámi barns ofan á vinnu, heimili og 

barnauppeldi. Mikill tími fari í að sitja yfir heimanáminu og fá barnið til að 

læra. Þessir sömu foreldrar eru uggandi yfir áframhaldandi námi barna 

sinna. 

Erfiðleikar með heimanám eru að stórum hluta tilkomnir vegna of erfiðra 

verkefna sem börnin ráða ekki við. Kennarinn verður því að gæta þess að 

hann úthluti nemanda með námserfiðleika heimanámi sem er hæfilega 

þungt. Kennarinn þarf að hvetja og hrósa en með því getur kennarinn styrkt 

trú nemandans á sjálfan sig. Kennarinn þarf líka að huga að foreldrum og 

skiptir samstarf þeirra miklu máli fyrir barnið (Margolis, 2005).  

Í rannsóknum sem hafa verið gerðar með því að taka viðtöl við foreldra 

barna með námserfiðleika benda niðurstöður til að foreldrum finnist þeir 

illa undirbúnir til þess að hjálpa barni sínu með heimanámið, vilji fá fleiri 

upplýsingar um væntingar kennarans til barnsins og þeirra, vilji fá 

heimaverkefni samkvæmt getu barnsins og finnist mikilvægt að fá reglulega 

upplýsingar frá kennaranum hvað er verið að gera með barninu í skólanum 

(Abramson, 2014; Kay og Fitzgerald, 1994).  

Í rannsókn Kay og Fitzgerald (1994) nefndu um helmingur foreldra að 

þeir vildu fá meiri upplýsingar um kennsluhætti skólans, þeim fannst þeir 

illa í stakk búnir til þess að hjálpa barninu sínu með heimalærdóminn. 

Foreldrarnir vildu fá heimaverkefni sem hægt væri að vinna með öllum 

fjölskyldumeðlimum og síðast en ekki síst fá að taka þátt í námi barnanna 

sinna með reglulegri upplýsingagjöf á báða vegu. Þessu er Margolis (2005) 

sammála og bendir á að mikilvægt sé fyrir kennarann að fræða foreldrana, 

sýna þeim námsskipulagið, koma með sérstök úrræði sem foreldrarnir geta 

notað heima og biðja foreldrana um að brjóta heimanámið niður fyrir 

barnið. 

2.2.3 Samstarf við skólann 

Samstarf  við foreldra og stuðningur þeirra við lestrarnámið og annað nám 

er sá þáttur sem talinn er skipta miklu varðandi árangur nemenda í námi 

(Preyor, 1995; Taylor og Person, 2004). Samkvæmt Crawford og Torgesen 

(2007) er foreldrasamstarf einn af þeim þáttum sem einkenna skóla sem ná 

árangri í lestrarkennslu. Fram kemur í Aðalnámskrá grunnskóla, almennum 

hluta (2011), að menntun og velferð nemenda sé sameiginlegt verkefni 

heimila og skóla og að samskiptin þurfi að byggja á gagnkvæmu trausti, 

samábyrgð og gagnkvæmri upplýsingamiðlun. Margar erlendar og innlendar 

rannsóknir hafa verið gerðar á mikilvægi góðs samstarfs kennara og 

foreldra, og  að gott samstarf sé rík forsenda þess að börnunum líði vel í 

skólanum og að tekið sé faglega á þeim erfiðleikum sem upp geta komið 

(Áslaug Brynjólfsdóttir, 2007; Katz, Kaplan og Gueta, 2010; Norwich, 

Griffiths og Burden, 2005).  

Ingibjörg  Auðunsdóttir (2006) kannaði viðhorf foreldra til samstarfs við 

skólann. Foreldrar voru spurðir um þá þætti sem þeir teldu mikilvægasta í 

samstarfinu. Þeir nefndu þætti eins og mikilvægi þess að hlustað sé á þá og 

að traust, jákvæðni og virðing ríki milli kennara og foreldra. Mikilvægt er að 

foreldrar og skólinn vinni saman að sömu markmiðum fyrir hvern nemanda. 

Til þess að það beri árangur verða starfsmenn skólans og foreldrar að 

þekkja þarfir nemandans og hvaða aðferðir henta hverjum nemanda fyrir 

sig (Browne, 2009). Barnið þarf að finna fyrir jákvæðum viðhorfum, öryggi, 

virðingu og viðurkenningu á því sem það gerir vel. Mikilvægt er að hvetja  

barnið í að finna leiðir sem nýtast best í náminu og leyfa því að vera með í 

að skipuleggja námið. Barnið þarf á því að halda að vita hvert námið stefnir. 

Aðlaga þarf nám og námsaðstæður að þörfum barnsins og verkefnin þurfa 

að passa við getu þess (Þorgerður Guðmundsdóttir, 2009). Kennarar ættu 

að vera opnir fyrir að leggja til ráð, veita stuðning og samræma venjur í 

skóla og heima til að skapa sem best skilyrði til náms (Browne, 2009).  

Browne (2009) nefnir þrjár meginástæður fyrir því að stuðla ætti að 

virkri samvinnu heimila og skóla. Í fyrsta lagi þarf skólinn að veita foreldrum 

þjónustu og  upplýsingar um úrræði  sem börnin fá. Í öðru lagi þá ná þau 

börn sem eiga foreldra sem eru virkir í læsisnámi þeirra meiri framförum. Í 

þriðja lagi er kennari sem samsvarar sig meira við heim barnanna líklegri til 

að ýta betur undir læsisþróunina hjá barninu. 

2.2.4 Félagsleg samskipti barna með námserfiðleika 

Börn sem eiga í erfiðleikum með nám sitt í upphafi skólagöngu eru í meiri 

hættu en börn sem ekki glíma við námserfiðleika að lenda í vandræðum í 

félagslegum samskiptum (Catts og Khami, 2005). Í rannsókn sem gerð var í 

Ástralíu þar sem börn á aldrinum 7-9 ára með leshömlun lýstu skólagöngu 

sinni kom fram að þau áttu flest öll í erfiðleikum í félagslegum samskiptum. 

Þau sögðust oftar lenda í einelti, en börn án erfiðleika og þau ættu í meiri 

erfiðleikum með samskipti við jafnaldra (McCormack, Harrison, McLeod og 

McAllister, 2011).  

Í norskri rannsókn þar sem 34 nemendur með leshömlun voru spurðir 

um skólagöngu sína áttu þeir allir það sameiginlegt að hafa átt erfiða 

skólagöngu. Meirihlutinn hafði ekki fengið viðeigandi hjálp og var hræddur 

við að öðrum fyndist þeir heimskir vegna lestrarerfiðleikanna. Almennt 

fannst þátttakendunum kennararnir hafa brugðist þeim og að kennarararnir 

hefðu ekki haft nægjanlegan skilning og þekkingu á vandamálinu (Undheim, 

2003). 

Nemanda með námserfiðleika getur fundist hann ekki standast 

samanburð við aðra nemendur í námi og getur sú neikvæða reynsla fylgt 

honum út á leikvöllinn. Hætta er á að hann tengist ekki öðrum börnum og 

fái neikvæða athygli og lítinn stuðning (Catts og Kami, 2005; Snowling og 

Stackhouse, 2006).     

Umræðan um einelti hefur aukist til muna á undanförnum árum. Guðjón 

Ólafsson (1996) byggir skilgreiningu sína á einelti á efni frá fræðimönnum 

eins og Dan Olweus og er hún eftirfarandi: ,,Um einelti er að ræða þegar 

einhver er tekinn fyrir og píndur, andlega og líkamlega, aftur og aftur í lengri 

tíma af einum eða fleirum“ (Olweus, 1993).  Rannsakendur víða um heim 

telja að einelti sé vandamál á öllum skólastigum, ekki eingöngu í 

grunnskólanum (Olweus, 1993). Einelti getur því birst alls staðar þar sem 

margir koma saman og  þurfa að hafa samskipti. 

Nemendur með námserfiðleika sýna oft á tíðum hegðun eins og feimni 

og óöryggi sem setur þá í meiri hættu á að verða fyrir einelti (Heiman, 

2002).  Þolendur eineltis eru yfirleitt þeir sem sem láta lítið fyrir sér fara, eru 

feimnir, viðkvæmir, með lágt sjálfsálit, óöruggir eða eiga fá vini (Olweus, 

1993; Owens, o.fl, 2000; Thornberg og Knutsen, 2011). Þar sem börn með 

námserfiðleika sýna þessa hegðun oft þá eru þau í meiri hættu en aðrir 

nemendur á að verða fyrir einelti (Heiman, 2002). Skólinn þarf að bregðast 

við ef grunur leikur á einelti því það hefur áhrif á bæði andlega og líkamlega 

heilsu nemenda (Gruber og Fineran, 2008; Schneider, o.fl., 2012). 

Félags- og tilfinningalegir erfiðleikar geta fylgt leshömlun (Singer, 2005) 

en ótti við að falla ekki inn í hópinn ásamt þunglyndi, kvíða, lágu sjálfsmati 

og lélegri félagsfærni geta aukið líkurnar á að einstaklingur verði fyrir einelti 

af hálfu samnemenda (Halla Magnúsdóttir, 2010; Singer, 2005; Þorgerður 

Guðmundsdóttir, 2009).  

Í rannsókn Amalíu Björnsdóttur, Jóhönnu Einarsdóttur og Ingibjargar 

Símonardóttur (2013) á skólagöngu barna sem höfðu komið illa út úr Hljóm-

2 kom í ljós að þau börn sem stóðu sig illa á prófinu átt frekar í erfiðleikum 

með félagsleg samskipti og þeim fannst einnig leiðinlegra í skólanum en 

þeim sem komu betur út úr Hljóm-2.  

Kaukiainen og félagar (2002) í Finnlandi gerðu rannsókn á félagslegum 

samskiptum barna í fimmta bekk, 141 nemandi tók þátt, 97 strákar og 62 

stelpur. Þau komust að því að börn með námserfiðleika áttu frekar í 

erfiðleikum með félagsleg samskipti en börn sem gekk vel í skóla. Einnig 

kom í ljós að börn með námserfiðleika stríddu öðrum börnum frekar heldur 

en börn sem gekk vel í skólanum. Niðurstöður rannsóknarinnar sýndu fylgni 

á milli eineltis og lélegs sjálfsmats, það er að segja börn með lélegt sjálfsmat 

voru líklegri til þess að verða fyrir einelti í skólanum en þau voru einnig 

líklegri til þess að leggja önnur börn í einelti.     

2.3 Kennsluaðferðir og snemmtæk íhlutun 

Walpole og McKenna (2007) nefna að þrátt fyrir markvissa og skipulagða 

bekkjarkennslu séu alltaf nokkrir nemendur sem ná ekki viðunandi árangri 

og þurfi því viðbótarkennslu, sérkennslu eða kennslu í afmörkuðum þáttum 

lestrarnáms eða stærðfræði. Það sem einkennir inngrip til að bæta 

lestrarkennslu er meðal annars aukinn kennslutími, þar sem lögð er áhersla 

á endurtekningu og upprifjun undir stjórn sérmenntaðs kennara, 

einstaklingslega eða í smærri hóp (Crawford og Torgesen, 2007; Hulme og 

Snowling, 2009; Walpole og McKenna, 2007).  

Það er mikilvægt að allir skólar séu með viðbótarstuðning við nemendur 

sem taka hægum framförum í lestri. Þær aðferðir sem á að nota verða að 

vera byggðar á fræðilegum grunni. Þar er ábyrgð kennarans mikil. Hann þarf 

að búa yfir þeirri fagþekkingu að þekkja lestrarferlið, hvernig lestur þróast 

hjá byrjendum og vera fær um að greina hvar í námsferlinu hver nemandi er 

staddur. Þá þarf hann að þekkja og geta beitt þeim kennsluaðferðum sem 

passa við stöðu hvers nemanda og vera ávallt með lesefni við hæfi hvers og 

eins (Ehri, 2002). 

Áhrifaríkast er að snemmtæk íhlutun eiga sér stað áður en börn lenda í 

erfiðleikum við lesturinn (Santa, 1999). Torgesen (2001, 2005) segir að 

auðveldara sé að ná tökum á lestrarerfiðleikum ef strax er tekið á 

vandanum með viðeigandi aðgerðum. Riley (2006) bendir á að með 

snemmtækri íhlutun (e. early intervention) í lestrarkennslu sé hægt að 

draga úr lestrarerfiðleikum og kostnaðarsama sérkennslu seinna á 

skólagöngunni. Með snemmtækri íhlutun er átt við vissa aðgerð til þess að 

grípa inn í náms- og þroskavanda barna snemma á þroskaferlinum. 

Rannsóknir sem hafa verið gerðar sýna fram á mikilvægi umhverfisþátta og 

utanaðkomandi stuðnings fyrir nám og þroska barna. Með snemmtækri 

íhlutun er hægt að hafa áhrif á taugaþroska ungra barna og hún á sér stað 

þegar heilastarfsemi hefur ekki náð sérhæfingu (Tryggvi Sigurðsson, 2008). 

Wolf og O ́Brien (2001) telja að til viðbótar vel skipulagðri þjálfun sem byggi 

á hljóðaaðferð þurfi einnig kerfisbundnar aðferðir sem þjálfi lestrarfimi og 

skilning (Wolf og O ́Brien, 2001).  

Kennsla og kennsluhættir skipta nemendur með stærðfræðierfiðleika 

miklu máli, hvort sem þeir eru meðfæddir eða áunnir. Tony Attwood (2009) 

gagnrýnir þá aðstoð sem nemendur með erfiðleika í stærðfræði fá í skólum. 

Nemendum er kennt sama efni og á sama hátt og í almennum bekkjum en 

aðeins hægar. Skoðun hans er því að þessi leið sé ekki vænleg til árangurs, 

kenna þarf stærðfræðina á nýjan og fjölbreyttan hátt. Brian Butterworh er 

þessu sammála og hann heldur því fram að það séu til nægjanlegar 

vísbendingar um að endurteknar æfingar á hefðbundum talnaverkefnum 

hjálpi ekki þeim sem eiga við stærðfræðierfiðleika. Hann leggur áherslu á að 

efla talnaskilninginn hjá þeim nemendum sem gengur illa í stærðfræði. 

Þetta verður að gera með fjölbreyttum verkefnum þar sem nemandinn er 

virkur í námi. Einnig þarf að aðlaga hraða yfirferðar að nemandanum því 

talnablindir einstaklingar ruglast auðveldlega ef hraðinn er of mikill 

(Butterworth og Yeo, 2004).  

Í stærri rannsókninni sem þessi rannsókn er hluti af og kom fram hér að 

framan, munu nemendur í sérkennslu fá inngrip með stýrðri kennslu (e. 

Direct Instruction) og fimiþjálfun (e. Precision Teaching) sem skilað hafa 

góðum árangri í kennslu lesturs og stærðfræði (Johnson og Layng, 1992).  

Stýrð kennsla er kennslukerfi sem á rætur sínar að reka til Sigfried 
Engelmann en hann og samstarfsfélagar hans, segja aðferðina kerfisbundna 
tilraun til að byggja upp áhrifaríka tækni náms í öllum þáttum sem 
nauðsynlegir eru til að ná góðum árangri (Slocum, 2004). Hún  felur í sér 
skýrar leiðbeiningar, til dæmis um að nemanda sé hrósað fyrir að svara rétt 
og hvernig skuli leiðrétta ranga svörun. Þegar nemandi svarar rangt í lestri 
þá er hann strax leiðréttur, sýnt hvernig á að lesa eða svara rétt, látinn æfa 
rétt svar og hrósað (Slocum, 2004). Kennarinn stjórnar kennsluferlinu 
þannig að nemandinn viti hvað hann eigi að gera og hvernig. Við innlögn á 
nýju efni, byrjar kennari á að sýna nemendum, síðan æfir hann með 
nemendunum og að lokum geta nemendur gert sjálfir það sem þeim hefur 
verið kennt. Með þessari aðferð er auðvelt fyrir kennarann að fylgjast með 
framvindu námsins (Slocum, 2004). Stýrð kennsla felur í sér þrjá 
grunnþætti. Í fyrsta lagi er lögð áhersla á að kenna alhæfanlegar aðferðir (e. 
generalizable strategies) sem nemendur geta nýtt við margvíslegar 
aðstæður. Í öðru lagi er námsefnið byggt upp á skilvirkan hátt frá 
grundvallarþekkingu til flókinnar færni, til að mæta mismunandi þörfum 
nemenda. Í þriðja lagi felur stýrð kennsla í sér skipulagðar námslotur með 
mikilli æfingu til að byggja upp færni en jafnframt er smám saman dregið úr 
stuðningi eftir því sem námi vindur fram til að ýta undir sjálfstæði nemenda 
(Slocum, 2004). 

Fimiþjálfun er önnur leið til þess að styðja við nám nemenda með 
námsörðugleika. Fimiþjálfun á rætur sínar að rekja til Ogden Lindsley og 
gengur út á það að þjálfa getu þannig að færnin varðveitist eftir að þjálfun 
lýkur. Hægt er að nota fimiþjálfun í hvaða námsgrein sem er. Markmið 
fimiþjálfunar er að nemandinn nái að byggja upp bæði nákvæmni og hraða í 
tiltekinni færni. Færnin eftir þjálfun verður nákvæm, nemandinn getur sýnt 
færni hratt og af öryggi og áreynslulaust (Guðríður Adda Ragnarsdóttir, 
2004). 



 

31 

2.4 Markmið og rannsóknarspurning 

Eins og fram hefur komið í þessum kafla hafa rannsóknir leitt í ljós misjafna 

upplifun foreldra af greiningu barna sinna en flestir virðast finna fyrir 

ákveðnum létti við staðfestinguna (Heiman, 2002). Rannsóknir benda til að 

foreldrar hafa þurft að berjast fyrir greiningu barna sinna. Mikilvægt er að 

kennara séu tilbúnir til þess að viðurkenna vandann ef að foreldrar leita til 

þeirra með áhyggjur. Þegar nemandi hefur fengið formlega greiningu ætlast 

foreldrarnir að barnið þeirra fái viðeigandi hjálp. Þess vegna er mikilvægt að 

hafa góðar og skilvirkar kennsluaðferðir sem hjálpa þessum börnum (Ray, 

Pewitt-Kinder og George, 2009) .  

Kennsluaðferðir og hvernig þær eru framkvæmdar skipta miklu máli fyrir 

nemendur með námserfiðleika. Eins og fram hefur komið í þessum kafla er 

það hlutverk kennarans að fylgjast með stöðu hvers nemenda fyrir sig og ef 

grunur er um erfiðleika þarf að grípa til viðeigandi úrræða. Inngrip snemma 

á námsferlinum hjálpar nemendanum og eflir sjálfstraust hans. Hvaða 

aðferðir eru notaðar skipta því máli og þess vegna er mikilvægt að kennarar 

séu meðvitaðir um hvaða aðferðir er hægt að nota og kunni skil á hvernig 

þær eru notaðar (Riley, 2006).   

Sjálfsmat barna með námserfiðleika er oft á tíðum ekki gott og 

félagslegsamskipti eru því ekki góð. Börn með námserfiðleika eiga því meiri 

hættu á að verða fyrir stríðni og/eða einelti (Catts og Khami, 2005). Ekki 

hafa verið gerðar margar sambærilegar rannsóknir hérlendis á þessu 

tiltekna efni og þess vegna er þetta áhugavert viðfangsefni. Með 

rannsókninni vonast rannsakandinn að hægt sé að sjá heildamyndina af 

námserfiðleikum barnanna með því að ræða við foreldra þeirra. Þetta er 

víðamikil rannsókn sem skoðar sýn þeirra á skólagöngu barna sinna. Það er 

rödd foreldranna sem fær að heyrast og upplifun þeirra á skólagöngunni. 

Höfundur leitast eftir því að fá svar við rannsóknarspurningunni: Hver er 

upplifun foreldra barna með námserfiðleika af skólagöngu barna sinna?  

3 Rannsóknin 

Í þessari eigindlegu rannsókn er ætlunin að varpa ljósi á hvernig foreldrar 

upplifa skólagöngu barna sinna, heimanámið, líðan barna sinna í skólanum 

og samstarfið við skólann.    

Hér að neðan verður gerð grein fyrir aðferðafræði rannsóknarinnar. Í 

kaflanum verður sagt frá viðmælendum, skólanum sem tók þátt og 

aðferðum og markmiðum rannsóknarinnar, gagnaöflun, siðferðilegum 

álitamálum og réttmæti og framkvæmd rannsóknarinnar gerð skil.   

3.1 Viðmælendur 

Þátttakendur í rannsókninni voru 15 foreldrar/forráðamenn barna, í 4.-7. 

bekk í einum grunnskóla, sem þurftu á sérkennslu að halda vegna 

námserfiðleika. Skólinn er í rótgrónu hverfi á höfuðborgarsvæðinu. 

Nemendafjöldi skólans er um 500. Skólinn tekur þátt í stærri rannsókn á 

áhrifum stýrðrar kennslu og fimiþjálfunar á nám og sjálfsmynd nemenda. 

Sérkennarar skólans völdu börnin og rannsakandi hafði svo samband við 

foreldrana. Viðmælendurnir eiga það sameiginlegt að eiga börn sem fá 

sérkennslu vegna sértækra námserfiðleika. Hér á eftir verður stuttlega gerð 

grein fyrir viðmælendum, börnum þeirra og greiningum um erfiðleika sem 

börnin glíma við.  

Tafla  1 Yfirlit yfir þátttakendur í rannsókninni: 

 

Í töflu 1 er yfirlit yfir þátttakendur í rannsókninni, hvaða bekk börnin eru 

í og hvort erfiðleikar barnanna hafi verið formlega greindir. Notuð voru 

dulnefni bæði fyrir viðmælendur og börn þeirra. Hér á eftir er sagt frá 

hverjum viðmælanda fyrir sig. 

3.1.1 Birna 

Birna er móðir Kristófers sem er í 4. bekk Hann er með ADHD greiningu og á 

við mikinn einbeitingarskort  að stríða. Í leikskóla átti hann til með að ,,mála 

sig út í horn“ að sögn móður og átti í vandræðum félagslega. Kristófer fær  

sérkennslu í íslensku og stærðfræði. Faðir hans er líka með ADHD og 

leshömlun. Kristófer er á biðlista eftir því að komast í LOGOS próf. 

3.1.2 Elsa og Magnús 

Elsa er móðir  Nínu og Magnús stjúpfaðir hennar. Hún er í 4. bekk en grunur 

leikur á að hún sé með leshömlun og móðir hennar hefur óskað eftir því við 

umsjónarkennarann að hún komist í  lestrargreiningu sem fyrst. Nína kom 

illla út úr Hljóm-2 á elsta ári í leikskóla og í kjölfarið vaknaði grunur hjá Elsu 

um að Nína væri með leshömlun. Bróðir Elsu er með leshömlun og sagðist 

hún þekkja einkennin vel. Nína er mjög sterk félagslega og hún stundar 

fótbolta. Báðir viðmælendurnir eru langskólagengnir og hafa alltaf átt 

auðvelt með nám. Nína fer tvisvar í viku í sérkennslu í lestri að sögn móður. 

Viðmælendurnir höfðu orð á því að erfitt væri að fá vandann viðurkenndan, 

Nafn viðmælenda Nafn barns Bekkur Greining

Birna Kristófer 4. bekkur ADHD 

Elsa og Magnús Nína 4. bekkur Greining ekki staðfest

Fjóla Guðmundur 4. bekkur Greining ekki staðfest

Margrét Emma 4. bekkur ADHD 

Bryndís Atli 5. bekkur Greining ekki staðfest

Jón Benjamín 6. bekkur Leshömlun

Ingólfur Hrönn 7. bekkur Leshömlun

Hafdís Anna 7. bekkur Leshömlun

Aðalheiður Marteinn 7. bekkur Stærðfræðierfiðleikar

Arna Ásbjörn 7. bekkur Leshömlun

Guðjón Saga 7. bekkur Engin greining

Hrund Rósa 7. bekkur Athyglisbrestur

Lóa Hafsteinn 7. bekkur Leshömlun

Margeir Sigríður 7. bekkur Leshömlun

Sonja Róbert 7. bekkur Leshömlun

þeim finnst eins og starfsfólk skólans taki ekki mark á áhyggjum þeirra. 

Samstarfið við skólann gengur ágætlega að sögn þeirra. 

3.1.3 Fjóla 

Fjóla er móðir Guðmundar en hann er í 4. bekk. Í leikskóla kom fram grunur 

hjá starfsfólki um að Guðmundur yrði eitthvað á eftir jafnöldrum sínum 

námslega að sögn móður. Hann byrjaði í öðrum grunnskóla í tvo mánuði 

áður en hann fór í Hofsskóla. Námserfiðleikar hans hafa ekki verið formlega 

greindir. Guðmundur á í erfiðleikum bæði með stærðfræði og íslensku. 

Guðmundur vildi meina að hann hefði orðið fyrir einelti, en það reyndist 

ekki vera að sögn skólans. Hann æfir fótbolta og  æfa vinir hans með 

honum. Samstarfið við skólann er mjög gott að sögn móður. Bróðir hans 

Guðmundar fær einnig sérkennslu vegna námserfiðleika. Báðir foreldrar 

Guðmundar hættu í námi eftir grunnskóla. 

3.1.4 Margrét 

Margrét er móðir Emmu sem er í 4. bekk en hún byrjaði í Hofsskóla fyrir 

einum mánuði. Emma er með ADHD og sýnir einkenni leshömlunar. Hún 

lenti í einelti í leikskóla sem að fylgdi henni svo upp í grunnskólann sem hún 

var í áður en hún byrjaði í Hofsskóla. Félagsleg staða hennar er betri núna 

heldur en hún var í gamla skólanum að sögn móður. Emma á tvö systkini og 

annað þeirra er með leshömlun. Margrét er einnig með greiningu um 

leshömlun. 

3.1.5 Bryndís  

Bryndís er móðir Atla sem er í 5. bekk, Atli hefur verið í Hofsskóla frá 

upphafi skólagöngu sinnar. Hann er með athyglisbrest og er ekki orðinn læs. 

Greining hefur ekki farið fram og að sögn Bryndísar er verið að bíða eftir að 

röðin komi að honum. Bryndís segist hafa þurft að berjast fyrir að fram fari 

greining á hvort um leshömlun sé að ræða. Atli á ekki marga vini og sýnir 

lítið frumkvæði í félagslegum samskiptum að sögn móður. Samstarfið við 

skólann gengur ágætlega. Í grunnskóla var talið að Bryndís væri með 

leshömlun og það er stutt síðan hún fór í greiningu og er með greininguna 

leshömlun. Hún átti erfitt bæði með lestur og stærðfræði. Bryndís kláraði 

háskólanám með þrautseigju og þrjósku. 

3.1.6 Jón 

Jón er pabbi Benjamíns sem er í 6. bekk. Benjamín fór í LOGOS próf þegar 

hann var í 4. bekk og var niðurstaðan sú að hann væri á mörkum þess að 

vera með leshömlun. Lesturinn gengur erfiðlega. Byrjaði í öðrum grunnskóla 

en fluttust í Hofsskóla fyrir tveimur árum. Í leikskóla var Benjamín lagður í 

einelti sem fylgdi honum upp í grunnskólann. Þegar hann fluttist um skóla 

,,varð hann allt annar drengur“ og stendur vel félagslega. Samstarfið við 

skólann gengur vel. Frændi Benjamíns er með leshömlun en það er eina 

þekkta tilvikið innan fjölskyldunnar. Báðir foreldrar Benjamíns hafa lokið 

framhaldsnámi. 

3.1.7 Ingólfur  

Ingólfur er faðir Hrefnu sem er í 7. bekk. Hrefna er með staðfesta greiningu 

um leshömlun en sú greining fór fram þegar hún var í 6. bekk. Að sögn 

Ingólfs kom Hrefna illa út úr Hljóm-2 í leikskóla sem gaf foreldrunum 

ákveðnar vísbendingar um veikleika en báðir foreldrarnir eru 

kennaramenntaðir. Hrefnu gengur vel að læra heima og hún er sterk 

félagslega að sögn föðurs. 

3.1.8 Hafdís 

Hafdís er móðir Önnu sem er í  7. bekk og hefur verið í skólanum frá 1. bekk. 

Hafdís er kennari og starfar sem slíkur. Anna er greind með leshömlun og 

hún á systur sem er einnig með leshömlun. Anna er búin að fara í  LOGOS 

prófið og er með staðfesta leshömlun, einnig er hún með einkenni ADD. 

Hafdís talaði um að leshömlun væri ættgeng í sinni fjölskyldu og fylgdist því 

vel með Önnu þegar hún var yngri. Í leikskóla kom Anna illa út úr Hljóm-2. 

Hún hefur alltaf verið félagslega sterk og á mikið af vinum að sögn Hafdísar. 

Anna vill helst ekki fara í sérkennslustofuna því hún vill frekar sitja í tímum 

með vinum sínum að sögn móður hennar. Samskipti við skólann hafa verið 

upp og ofan og Hafdís talaði um að ,,samskiptaleysi á milli kennara væri 

algengt“. Einnig finnst henni hún ekki fá nægilegar upplýsingar um hvað sé 

verið að gera með Önnu í sérkennslunni.  

3.1.9 Aðalheiður 

Aðalheiður er móðir Marteins en hann er í 7. bekk. Hann fær sérkennslu í 

stærðfræði og á mjög erfitt með að taka próf, verður stressaður og mjög 

kvíðinn. Marteinn var lagður í einelti fyrir tveimur árum, en skólinn tók mjög 

vel á því máli, hann skipti um bekk og gengur honum betur núna félagslega. 

Aðalheiður er að klára háskólanám. Samskiptin við skólann ganga vel að 

sögn móður. 

3.1.10 Arna 

Arna er móðir Ásbjarnar sem er í  7. bekk. Hann byrjaði í skólanum í lok 3. 

bekkjar. Ásbjörn er með leshömlun sem greindist þegar hann var í 5. bekk. 

Hann bjó erlendis þar sem það þótti ekki vandamál að vera með leshömlun. 

Ásbirni var strítt fyrsta veturinn hans í skólanum og átti mjög erfitt 

félagslega. Skólinn tók á því og á hann tvo vini í dag. Samstarfið við skólann 

gengur vel. Pabbi hans Ásbjarnar er með leshömlun og gekk erfiðlega í 

skóla. Ásbjörn á tvo bræður og er annar þeirra með leshömlun. 

3.1.11 Guðjón 

Guðjón er faðir Sögu sem er  í 7. bekk. Guðjón vildi meina að hún ætti ekki 

við námserfiðleika að stríða, heldur þyrfti ,,frið og ró við lærdóminn“. Saga 

fær sérkennslu í íslensku og stærðfræði. Saga á bróður sem fær einnig  

sérkennslu. Samstarfið við skólann gengur mjög vel. Engin ættarsaga er um 

leshömlun. Guðjón lauk stúdentsprófi.   

3.1.12 Hrund 

Hrund er móðir Rósu sem er í  7. bekk. Hún er með athyglisbrest og gengur 

illa í lestri og stærðfræði og fær sérkennslu í báðum þessum greinum.  

Hrund er líka með athyglisbrest og þekkti því einkenni dóttur sinnar strax. 

Rósa er mjög ör og á það til að skipta sér aðeins of mikið af hinum 

börnunum og á hún því ekki marga vini, en er alls ekki útilokuð. Vel var 

haldið utan um Rósu þegar hún bjó út á landi en Hrund hafði orð á því að 

samskiptin væru ekki nógu góð núna. 

3.1.13 Lóa 

Lóa er móðir Hafsteins sem er í 7. bekk en Hafsteinn er búinn að vera í 

skólanum frá upphafi grunnskólagöngu sinnar. Hafsteinn fékk greiningu í 

leikskóla um að hann væri með ódæmigerða einhverfu. Lóa er greind með 

leshömlun og einnig pabbi hans. Hafsteinn var búinn að fara í  LOGOS prófið 

en það tók hann þegar hann var í 6. bekk og er með staðfesta leshömlun. 

Samkvæmt Lóu er Hafsteinn ekki lengur með ódæmigerða einhverfu. 

Hafsteinn er mjög vel staddur félagslega en hann stundar fótbolta og þar á 

hann sína vini.  

3.1.14 Margeir  

Margeir er faðir hennar Sigríðar sem er í 7. bekk en hún hefur verið í 

skólanum síðan í 6. bekk. Hún fór í LOGOS próf þegar hún var í 5. bekk en  

niðurstaðan var að hún væri ekki með leshömlun, lenti rétt undir mörkum 

að sögn Margeirs. Þegar hún flutti til Reykjavíkur fór hún aftur í LOGOS og 

þá kom niðurstaðan um að hún væri með leshömlun. Margeir tók eftir 

erfiðleikum með lestur þegar Sigríður var komin í 2. bekk, þá dróst hún aftur 

úr sínum jafnöldrum. Hún á mikið af vinum og líður vel í skólanum. 

Móðurbróðir Sigríðar er greindur með leshömlun og systir Sigríðar hefur 

einnig átt í erfiðleikum með lestur, en hún er 17 ára í dag. Samstarfið við 

skólann gengur mjög vel. Móðir Sigríðar lauk grunnskólaprófi, en Margeir 

kláraði sérnám.  

3.1.15 Sonja 

Sonja er móðir Róberts sem er  í 7. bekk. Róbert er greindur með leshömlun 

og  fær sérkennslu í íslensku. Hann á systur sem er einnig með leshömlun. 

Bjó erlendis í nokkur ár þar sem leshömlun var ekki talin vera vandamál. 

Byrjaði í öðrum grunnskóla og það var ekki fyrr en hann kom í Hofsskóla að 

hann fór í LOGOS prófið eftir mikla pressu frá viðmælanda mínum. Í 

leikskóla kom upp eineltismál og því ákvað Sonja að láta Róbert skipta um 

leikskóla. Þegar Róbert flutti heim byrjaði hann í öðrum skóla þar sem hann 

var líka lagður í einelti og skólinn gerði ekkert í málinu að sögn Sonju. Í 

Hofsskóla líður honum mjög vel og að sögn Sonju breyttist hann til hins 

betra þegar hann skipti um skóla. Sonja  kláraði ekki framhaldsskóla.  

3.2   Hofsskóli 

Hofsskóli er í rótgrónu hverfi á höfuðborgarsvæðinu. Í skólanum eru í 

kringum 500 börn á aldrinum 6-15 ára í 20 bekkjardeildum. Hofsskóli eins 

og aðrir grunnskólar sækir áherslur og markmið sín í lög um grunnskóla frá 

árinu 2008 og Aðalnámskrá grunnskóla frá árinu 2011. 

3.3 Aðferðin og markmið rannsóknarinnar 

Í rannsókninni er stuðst við eigindlega rannsóknaraðferð. Gögnin eru greind 

og túlkuð og niðurstöður settar fram þannig að ákveðin heild myndast og 

tengsl eru við gagnasafnið. Viðtölin voru skoðuð og leitað var eftir 

endurtekningum og þemum í þeim. Í eigindlegri rannsókn reynir 

rannsakandinn að setja sig í spor þeirra sem verið er að rannsaka. 

Rannsakandinn fer ekki af stað með fyrirfram ákveðnar hugmyndir áður en 

rannsókn hefst heldur reynir að upplifa og lýsa aðstæðum eins og 

þátttakendur upplifa þær ( Macmillan, 2004).  

Í þessari rannsókn er notast við hálfopin (e. semi-structured) viðtöl, þar 

sem stuðst er lauslega við fyrirframgerðan viðtalsramma og 



 

39 

viðmælendunum gefinn kostur á að tjá sig frjálst og leitast er við að heyra 

og skilja reynslu viðmælenda frá þeirra sjónarhorni (Helga Jónsdóttir, 2003). 

Með hálfopnum viðtölum getur rannsakandinn haft nokkrar 

meginspurningar í huga sem verða ræddar. Rannsakandinn leyfir 

viðmælandanum að segja sína sögu með eigin  orðum. Þessi aðferð hentar 

vel til þess að skilja viðhorf og hugmyndir foreldranna betur. Með þessu 

gefst rannsakandanum tækifæri á að spyrja nánar út í svör viðmælandans 

(Esterberg, 2002). Í þessari rannsókn var notaður viðtalsrammi (sjá viðauka 

1) sem innihélt opnar spurningar og því urðu viðtölin eins konar samræður 

þar sem umræðuefnið tók mið af hverjum og einum viðmælanda. 

Rannsakandinn gætti þess að hafa viðtalsrammann ekki of þröngan til þess 

að hann hindraði ekki samræðurnar á þann hátt að viðmælandinn tjáir sig 

ekki frjálst. Hálfopin viðtöl eru persónuleg og því er mikilvægt að 

rannsakandinn sé traustsins verður svo að viðmælandinn tjáir sig opinskátt 

(Helga Jónsdóttir, 2003; Kvale og Brinkmann, 2009). Við gerð 

viðtalsrammans var notast við spurningalista sem Earey (2013) notaði í sinni 

rannsókn. En hún tók viðtöl við sjö foreldra barna með námserfiðleika. 

    Rannsakandinn gætti þess að fyrsta spurningin í viðtalinu væri opin og 

hún gæfi tóninn um umræðuefnið. Viðtölin voru öll tekin í viðkomandi skóla 

við sem eðlilegastar aðstæður í rólegu og notalegu umhverfi. Í viðtölunum 

voru einungis viðmælendur og rannsakandinn. Viðtölin voru persónuleg og 

rannsakandinn reyndi að setja sig í spor viðmælendanna (Taylor og Bogdan, 

1998).  

3.4 Hlutverk rannsakanda 

Í eigindlegum rannsóknum er rannsakandinn talinn vera eitt af tækjunum 

sem notast er við í rannsókninni (Sigurlína Davíðsdóttir, 2003). 

Rannsakandinn þarf því að vera góður í mannlegum samskiptum og tileinka 

sér virka hlustun (Rúnar H. Andrason, 2003). Rannsakandinn þarf að vera 

vakandi fyrir því að láta eigin skoðanir ekki hafa áhrif á viðmælandann og 

hafa hugfast að eigin skoðanir geta haft áhrif á rannsóknina (Helga 

Jónsdóttir, 2003; Rúnar H. Andrason, 2003). Það skiptir miklu máli hvernig 

staðið er að fyrstu kynnum rannsakanda og viðmælanda. Rannsakandinn 

þarf að vera vel undirbúinn og tilbúinn að svara öllum þeim spurningum 

sem viðmælendur kunna að spyrja. Rannsakandi þarf að vera traustsins 

verður og sýna að vel verði farið með allar þær upplýsingar sem kunna að 

koma fram í viðtalinu. Virðing þarf ávallt að vera til staðar í öllum 

samskiptum (Helga Jónsdóttir; Rúnar H. Andrason, 2003).  

Áður en rannsókn hefst þarf að gæta þess að gera sér ekki upp ákveðna 

skoðun eða hvaða niðurstöður henti. Hlutleysis þarf að gæta gagnvart öllum 

sem koma að rannsókninni. Í viðtölunum þarf að hafa það hugfast að vera 

sem minnst leiðandi og láta ekki viðhorf og skoðanir koma í ljós (Helga 

Jónsdóttir, 2003). 

3.5  Gagnaöflun og úrvinnsla gagna 

Gagnaöflun fór fram haustið 2014. Viðtölin voru tekin í október og 

nóvember og unnið úr þeim í kjölfarið. Við úrvinnslu gagna voru spurningar 

úr viðtalsramma ásamt rannsóknarspurningunni notuð sem grunnur. Að 

loknum viðtölunum voru þau afrituð frá orði til orðs og athugasemdum 

rannsakanda bætt við. Gögnin voru flokkuð með það í huga að leita eftir 

endurtekningum og búnir til flokkar úr gögnunum. Gögnin voru þemagreind 

til þess að finna meginstefnu í hverjum efnisflokki í hverju viðtali fyrir sig og 

í viðtölunum í heild sinni (Creswell, 2007). Viðtölin voru marg lesin, 

athugasemdir skráðar og þemun fundin út frá svörum viðmælendanna. 

Farið var í gengum hvert viðtal og skráð það makrverðasta í hverju viðtali 

fyrir sig og svo voru öll viðtölin borin saman og þemun fundin.  Við lestur 

viðtalanna var leitað að munstrum og reynt að finna söguþráð allra 

viðtalanna og þau svo borin saman. Í þemagreiningunni var notuð opin 

kóðun (e. open coding) með því að marglesa yfir viðtölin og leita eftir 

endurtekningum og áherslum í svörum foreldranna sem gæfi vísbendingu 

um mál sem þeir lögðu áherslu á og væru þeim hugleikin.  Opin kóðun er 

það þegar hver lína fyrir sig er skoðuð og borin eru kennsl á þá hluti sem 

þykja áhugaverðir. Við opna kóðun er ekki  notast  við  staðlað  form, heldur  

er  rannsakandinn  að  kynnast  eigin gögnum og finna munstur eða þemu í 

þeim (Esterberg, 2002).  

Þemun í rannsókninni eru eftirfarandi: 1) Yfirlit yfir staðfesta greiningu, 

sérkennslu barnanna og líðan foreldranna með staðfesta greiningu 

barnanna. 2) Yfirlit yfir fjölskyldumeðlimi sem eru með greiningar um   

leshömlun, ADHD, ADD og systkini í sérkennslu. 3) Samantekt á sýn foreldra 

á  heimanáminu og hvaða þættir það eru sem hafa áhrif á fjölskyldulífið. 4) 

Yfirlit yfir börn sem að sögn foreldra eiga í erfiðleikum með félagsleg 

samskipti og/eða hafa orðið fyrir stríðni eða einelti. 5) Mat foreldranna á 

samskiptum við starfsfólk skólans. 6) Sýn viðmælenda á framtíð barna 

sinna. 

3.6 Siðferðileg álitamál og réttmæti  

Huga þarf vel að öllum siðferðislegum þáttum sem viðkoma rannsókninni 

eins og að afla allra leyfa sem þarf, skriflegs upplýsts samþykkis skólastjóra 

þeirra grunnskóla sem taka þátt í rannsókninni og tilkynna rannsóknina til 

persónuverndar. Einnig þarf upplýst samþykki frá þeim sem taka þátt í 

viðtölunum. Gæta þarf þess að engin persónuleg tengsl séu til staðar, svo 

að það hafi ekki áhrif á rannsóknina. Greina þarf viðmælendum frá 

rannsókninni, tilgangi hennar, mikilvægi og í hverju þátttaka þeirra felst 

(Silverman, 2013). Í rannsókninni var öllum nöfnum breytt á 

viðmælendunum og stundum kyni til þess að ekki yrði hægt að 

persónugreina þau og farið var vel með öll gögn, algjörum trúnaði heitið og 

fyllstu varkárni gætt. Viðmælendum var greint frá því  að niðurstöður verði 

birtar í lokaverkefni til M.Ed. gráðu við Háskóla Íslands og kynntar með 

öðrum hætti á fræðilegum vettvangi. Viðmælendur máttu hætta þátttöku 

hvenær sem er, ef þess var óskað. Ofangreint kemur fram á 

samþykkisblöðum. Notað var upptökutæki við rannsóknina og í upphafi 

viðtals var fengið leyfi til þess frá viðmælendum. Viðmælendur áttu rétt á 

því að fá að lesa yfir viðtalið og draga einstaka þætti til baka, ef þess var 

óskað. Hafa ber í huga að hagsmunir einstaklinganna sem talað var við vega 

ávallt þyngra en hagsmunir vísindanna. Þegar búið er að nota gögnin verður 

þeim öllum eytt.  

Réttmæti rannsóknarniðurstaðna byggir á því hversu vel rannsakanda 

tekst að setja niðurstöður fram á trúverðuglegan hátt. Rannsakandi þarf 

ávallt að meta á gagnrýnin hátt gæði gagnasöfnunar, gagnagreiningar og 

framsetningu niðurstaðna og vera meðvitaður um sína eigin reynslu og 

bakgrunn (Sigríður Halldórsdóttir, 2003). Til þess að tryggja réttmæti 

rannsóknarinnar byrjaði rannsakandinn að gera grein fyrir bagrunni sínum 

og reynslu. Einnig var reynt að hafa viðtalsgögnin sem ítarlegust og 

tæmandi og leitast var við að tryggja skilning rannsakandans á svörum 

viðmælanda. Í ritgerðinni eru notaðar beinar tilvitnanir úr viðtölunum til 

þess að auðvelda lesandanum að átta sig á réttmæti rannsóknarinnar  

(Helga Jónsdóttir, 2003). 

3.7 Rannsóknarvinnan  

Rannsóknaráætlunin var unnin í júlí til september 2014 og viðtölin tekin í 

okóber og nóvember 2014. Viðtölin fóru fram í skólanum án barnanna. Í 

framhaldi af því var unnið úr viðtölunum og hin eiginlegu ritgerðarskrif 

hófust í nóvember. Ritgerðarskil voru í maí 2015. 

4 Niðurstöður 

4.1  Inngangur 

Í þessum kafla verða niðurstöður rannsóknarinnar kynntar. Þeim verður 

skipt niður í nokkur þemu eins og fram kom hér að ofan og mótast þau 

aðallega eftir því hvað brann helst á viðmælendum mínum. Tilgangurinn 

með þessari uppsetningu er að gefa lesandanum sem ítarlegasta mynd af 

því markverðasta sem kom fram í viðtölunum. Áhersla er á að gefa 

viðmælendunum orðið og hvað  þeim liggur helst á hjarta. Hér er víða 

komið við en niðurstöðurnar byggja á þemum sem komu fram við greiningu 

viðtalanna.   

4.2 Líðan foreldranna með staðfesta greiningu barna sinna  

Fyrsta spurningin í öllum viðtölunum var hvenær foreldrar hefðu gert sér 

grein fyrir að barnið þeirra ætti í námserfiðleikum. Það kom fram í viðtölum 

við flesta foreldra að biðlistar í greiningu eru langir og því löng bið fyrir 

foreldra og börnin eftir að fá endanlega niðurstöðu. Flestir foreldrar höfðu 

orð á því að greining mætti koma fyrr og kannski hefði verið hægt að hjálpa 

börnum þeirra fyrr með námið sitt og þá væru framfarir barnanna kannski 

orðnar meiri enn þær eru í dag. Foreldrar vildu meina að þeir hefðu séð 

erfiðleikana fyrr en skólinn og margir sögðust hafa tekið eftir erfiðleikum 

strax í leikskóla. Aðrir sögðust hafa vitað strax frá byrjun að barnið þeirra 

ætti eftir að eiga í erfiðleikum því aðrir fjölskyldumeðlimir væru með 

leshömlun og hefðu alla tíð átt í erfiðleikum með nám. Þessir sömu höfðu 

því lagt sig fram um að fylgjast vel með barninu sínu og fylgst með 

einkennum sem þeir þekktu frá öðrum í fjölskyldunni.  

Tafla  2. Yfirlit yfir staðfesta greiningu, sérkennslu barnanna og líðan foreldra með 
staðfesta greiningu barnanna: 

 

Eins og sjá má í töflu 2 þá hafa ekki öll börnin fengið greiningu á vanda 

sínum. Nokkur eru komin með aðra greiningu en leshömlun og þrjú börn 

bíða eftir að komast í formlega greiningu. Sjö börn af fimmtán eru með 

staðfesta leshömlun samkvæmt LOGOS prófinu. Flestir viðmælendanna 

töluðu um að það hefði verið léttir þegar greining var staðfest. Þeir 

foreldrar sem tala um að sér hafi ekki liðið vel þegar greiningin var staðfest 

eru foreldrar barna með aðrar greiningar til viðbótar við leshömlun eða 

stærðfræðierfiðleika. 

Sjö börn höfðu farið í gengum greiningarferli og fengið staðfesta 

leshömlun og var Anna ein af þeim að sögn móður: ,,Hún er búin að fara í 

LOGOS, og sálfræðimat og allt“. 

Lóa talaði um að Hafsteinn hafi farið í gengum greiningarferli á síðasta 

skólaári: ,,Fær greininguna í byrjun skólaárs í fyrra“. Dóttir hans Ingólfs 

einnig: 

Það átti sér stað forleg lesgreining núna og það er staðfest 

lesblinda, en hún átti sér stað í fyrra. 

Sjö börn voru með greiningar umfram námserfðleikana og Kristófer var 

einn af þeim:  

Greining staðfest LOGOS X X X X X X X 7

Sérkennsla í íslensku X X X X X X X X X X X x X 13

Sérkennsla í stærðfræði X X X X X X X X X X 10

Önnur greining X X X X X X X 7

Greiningin tekur allt of 

langan tíma
X X X X X

5

Á biðlista eftir að komast 

í Logos
X X X

3

Var létt þegar greiningin 

var staðfest
X X X X X X X X X X

10

Leið ekki vel þegar 

greining var staðfest
X X X 3

Einbeitingarörðugleikar komu fram strax í leikskóla þú veist 

þegar þau voru sett í hópa námshópa  og  þá strax var talað við 

mig. ,,Þú veist ekki láta þér koma á óvart ef kennarinn mun tala 

við þig“  þannig að það var haldið strax frá leikskóla og hann er 

með greiningu ADHD.  

Önnur börn voru með athyglisbrest, kvíða og ofvirkni. Þriðjungur 

viðmælendanna var sammála því að erfitt var að fá viðurkenningu á 

vandanum og fannst greiningarferlið taka of langan tíma. 

Jón nefndi það ásamt og nokkrum öðrumr að greiningin hefði mátt koma 

fyrr: 

Hún var byrjuð á því sérkennarinn að vinna með hann og hjálpa 

honum. Hana grunaði að eitthvað væri að og það er ekki í 

rauninni fyrr en þarna áður en hann byrjar í 5. bekk þá kemur 

greiningin. Þá fer þetta svona komast í fastar skorður. Það kom 

svona upp að þá væri þetta orðið viðurkennt, eitthvað sem 

þyrfti að fást við ekki eitthvað hálfgert gæluverkefni hjá 

sérkennslustjóranum. 

Elsa móðir hennar Nínu talaði um að þau væru búin að bíða lengi eftir 

greiningu á vandanum og fannst eins og þau væru sífellt að endurtaka sig:  

Já, þá var eins og við værum komin á byrjunarreit aftur þá 

þurfti að fara í gegnum allt aftur þó að það væri búið að ræða 

þetta síðustu þrjú árin. Þá erum við að rekast svolítið á vegg 

þegar hún byrjaði í 4. bekk, ég hélt þetta gengi þá bara smurt 

fyrir sig og væri í rauninni já bara eðlilegast framhald en það 

var ekki þannig. 

Lóa kom einnig inn á það að hún hefði viljað fá viðurkenningu á 

vandanum fyrr og hún hafði ekki góða upplifun á sinni skólagöngu vegna 

leshömlunar: 

Ég fékk ekkert þá hjálp sem ég þurfti, þannig að ég flosnaði upp 

úr skóla út af þessu. Mér fannst þetta svo jákvætt, ég hefði 

alveg viljað fá þessa greiningu fyrr upp á það að það hefði verið 

hægt að hjálpa honum strax.  

Þarna segir Lóa frá því  að hún hefði viljað fá leshömlunargreininguna 

fyrr til þess að hægt væri að hjálpa Hafsteini strax. Fleiri viðmælendur höfðu 

orð á því að þeir hefðu viljað fá greiningu fyrr fyrir barnið sitt.  

Jón pabbi hans Benjamíns hafði ekki góða sögu að segja frá 

greiningarferlinu. Sonur hans byrjaði í öðrum skóla og þar var mjög erfitt að 

fá vandann viðurkenndan. Jón lýsir ferlinu svona:  

Sko, hefði hann haldið áfram og við ekki sagt neitt, þá væri 

hann bara tossinn í bekknum, það er alveg klárt mál. Það hefði 

aldrei gerst neitt nema við höfðum orð á því, ýttum á það og 

vorum alltaf að djöflast í þessu. Það var bara ekki eitthvað 

aðeins heldur þurftum við að heimta fundi og berja málin 

svolítið í gegn. 

Bryndís talaði einnig um að erfitt væri að fá stuðning fyrir Atla því að 

greiningin var ekki komin eins og Jón talaði um: 

Það sem kannski  einna helst situr í manni núna er það að  samt 

sem áður hefur maður alltaf þurft að vera að berjast fyrir því að 

hann fái stuðning. Það er alltaf verið að minnka og minnka 

tímana, þannig að núna er hann reyndar að bíða eftir að 

komast í lesblindupróf en mér var alltaf sagt að það væri ekkert 

hægt að gera fyrr en í fyrsta lagi í 4. bekk. Það var ekki gert í 

fyrra og núna skilst mér að þá átti held ég að gera það núna í 

ár, í haust og ég hef verið að pressa á þetta og mér skilst að 

hann sé á biðlista núna til þess að fara í þetta lesblindupróf. 

Einnig voru fleiri sammála því að staðfest greining hefði verið léttir. 

Bryndís móðir hans Atla lýsir því svona: 

Þetta var svo sem viss léttir að mörgu leyti en auðvitað svo sem 

líka svolítið áfall. En hérna líka ákveðinn léttir að þetta loksins 

væri komið  og vonaðist þá líka til að hann fengi þá viðunandi 

stuðning innan skólakerfisins. 

Lóa móðir hans Hafsteins lýsir hér hvernig henni leið þegar Hafsteinn var 

greindur einhverfur í leikskóla en hún var henni mjög erfið: 

Mér fannst leikskólagreiningin svakalega erfið og  þó ég hafi 

alveg verið farin að sjá sjálf, þá var hann með svona einkenni 

sem bentu alveg til þess að það væri eitthvað að. Ég þurfti 

alltaf að setja matinn hans rétt á diskinn og það var einmitt líka 

bara ef hann fór út úr þessari rútinu, þessum ramma að þá var 

hann bara pirraður og ómögulegur. Þannig að mér fannst það 

mjög erfitt.  

Formleg greining á leshömlun var ekki eins erfið fyrir Lóu og fyrri 

greining heldur frekar jákvæð fyrir Hafstein því hún sjálf fékk litla sem enga 

aðstoð í sínu námi: 

Mér fannst þegar hann greindist með lesblinduna þá fannst 

mér það í raun og veru bara jákvætt, út af því ég náttúrulega er 

orðin það gömul að þegar ég var yngri þá var þetta ekkert 

svona.  

Arna talaði einnig um að hún hefði verið fegin þegar Ásbjörn fékk 

greininuna en hana var búið að gruna að eitthvað væri að  í nokkurn tíma:   

Ég veit það ekki. Ég var bara fegin að fá staðfestingu á þessu 

svo það væri hægt að vinna með þetta. Því ég náttúrulega vissi 

það eða grunaði það og það væri ekkert hægt að vinna með 

það nema það sé búið að greina hann. 

Hérna lýsir Arna því að hún sé fegin að vera búin að fá staðfestinguna. 

Hrund var líka ánægð þegar dóttir hennar fékk sína greiningu enda vissi hún 

að dóttir sín væri með athyglisbrest eins og hún sjálf og hún lýsir ferlinu 

svona: 

Já maður sá þetta alveg, ég sjálf stríði við athyglisbrest en  

þetta var náttúrulega ekkert þannig á þeim tíma þegar ég var 

ung, að þetta væri einhvers konar greining það var bara 

,,djöfull er hún óþekk og óþolandi“. Fólk er meira opnari fyrir 

þessu í dag að fara með börnin sín í greiningu og ég er 

persónulega á því. Ég sé strax tendensa hjá börnum bara 

hvernig ég upplifi mína dóttur og ég hiklaust segi, ,,það sakar 

ekki að fara í greiningu, þú veist, það tapar enginn  á því“. 

Hrund lýsir því einnig hvernig þetta var þegar hún var ung, þá var minna 

um greiningar og hún var talin vera óþekk. Jón var líka sammála því að 

greiningin var léttir: ,,Að var eiginlega ákveðinn léttir, Þá var hægt að fara 

að fá aðstoð“. 

Greining skipti viðmælendur greinilega miklu máli og binda þeir vonir við 

að þegar hún er staðfest þá sé börnum þeirra hjálpað í skólanum. Fimm af 

viðmælendunum eru sammála því að greining hefði mátt koma fyrr fyrir þau 

börn sem eiga erfiðleika með lestur. 

4.2.1 Samantekt 

Sex börn höfðu fengið staðfesta greiningu á leshömlun úr LOGOS prófinu. 

Foreldrar vildu greiningu fyrr og að starfsfólk skólans hlusti á áhyggjur 

þeirra. Meirihluti (10 af 15) viðmælendanna var létt þegar greiningin var 

staðfest en fannst greiningarferlið taka allt of langan tíma. Viðhorf foreldra 

litast af upplifunum þeirra, hvernig þeim gekk í skóla og hvernig tekið var á 

námserfiðleikum hér áður fyrr.  

4.3 Námserfiðleikar innan fjölskyldu  

Í viðtölunum kom í ljós að flest barnanna áttu ættingja sem  voru með 

annað hvort leshömlun eða aðra greiningu. Í flestum tilfellum var það móðir 

eða faðir sem voru með staðfesta leshömlun. Í töflu þrjú má sjá greiningar 

innan fjölskyldna viðmælenda í rannsókninni. 

Tafla  3. Yfirlit yfir fjölskyldumeðlimi sem eru með greiningar um           leshömlun, 
ADHD, ADD og systkini í sérkennslu: 

Móðir með leshömlun X X X X 4

Faðir með leshömlun X X X 3

Faðir með ADHD X 1

Systir með leshömlun X X X 3

Bróðir með leshömlun X 1

Móðir með athyglisbrest X 1

Önnur skyldmenni með 

leshömlun
X X X 3

Bróðir með talnablindu X 1

Systkini með athyglisbrest X 1

Systkini í sérkennslu X X X X 4

Systkini hæglæs X X 2

Ef tafla 3 er skoðuð sést að í sjö viðtölum af fimmtán kemur í ljós að 

annað hvort faðir eða móðir eru með greiningu um leshömlun. Einnig 

kemur fram að þrjú börn eiga systkini með leshömlun og fjögur börn eiga 

systkini sem þurfa líka á sérkennslu að halda, en eru ekki með staðfesta 

greiningu.  

Bryndís fékk staðfestingu á leshömlun þegar hún var orðin fullorðin en 

samt sem áður fékk hún lengri tíma í prófum bæði í framhaldsskóla og 

háskóla: 

Ég greindist með það í gegnum einhvern nú veit ég ekki alveg 

nákvæmlega hvernig. Það var einhver kona sem greindi mig 

lesblinda.  

Arna sagði frá því að faðir Ásbjarnar væri með leshömlun: 

Hann er lesblindur og strögglaði í gegnum allan skólann hann 

er náttúrulega af annarri kynslóð sem var bara talin heimsk ef 

þú gast ekki lesið þannig. Hann átti erfitt í skóla. 

Í fjölskyldum flestra viðmælendanna var leshömlun og þekktu því margir 

einkenni leshömlunar og tóku strax eftir erfiðleikum hjá barni sínu.  

Hafdís móðir Önnu  talaði um að hún ætti tvær dætur sem báðar væru 

greindar með leshömlun og það var vegna greiningar á systur Önnu að 

Hafdís fylgdist vel með dóttur sinni:  

Hún á systur sem er mjög lesblind en ég er sjálf kennari og er 

með augun opin fyrir þessu. Þannig að í framhaldi af því að ég 

vissi að þetta væri í ættinni og svona þá var maður meira 

vakandi fyrir því og gerði kröfur um  að hún gleymdist ekki. 

Hljóm var ekki komið sem svona fast í leikskólann þegar hún er 

að fara í gegn. En ég var alveg ákveðin að hún færi í það og 

þegar hún fór í Hljóm kom hún mjög illa út.  

Lóa mamma hans Hafsteins kom einnig inn á það sama að hún væri sjálf 

lesblind og pabbi hans og þess vegna hefði hún fylgst vel með honum: 

Ég er sjálf lesblind og ég sá það bara eiginlega þegar hann 

byrjaði í skóla. Og svo það komi fram þá er pabbi hans 

Hafsteins lesblindur líka.  

Einnig kom fram hjá Lóu móður Hafsteins að hún hafi tekið sérstaklega 

eftir einkennum þegar hann fór að lesa. Hafsteinn á erfitt með að lesa fyrir 

framan aðra: 

Hann er ofboðslega óöruggur þegar hann er að lesa og 

sérstaklega þegar hann er innan um hóp þá getur hann ekki 

myndað augnkontakt og hann alveg byrjar að skjálfa. Ég sá 

þetta líka  þegar hann byrjar að lesa, ruglingurinn hjá honum á 

stöfunum.  

Í viðtölunum kom fram að foreldrar voru meðvitaðir um námserfiðleika 

barna sinna mjög snemma og oft á tíðum á undan skólanum. Fjóla mamma 

Guðmundar sagði að það hefði verið vitað frá því frá því að hann var lítill:  

Það kom í ljós í leikskólanum að hann yrði eitthvað eftir á. Mér 

var sagt að hann þyrfti einhverja aðstoð  þegar hann færi í 

skóla og það þyrfti að halda vel utan um hann. Við vissum þetta 

frá því á næstsíðasta árinu hans í leikskóla. 

Bryndís móðir Atla hafði svipaða sögu að segja en erfiðleikar hans komu í 

ljós í leikskólanum: 

Það var nú eiginlega bara strax á leikskólastigi í raun og veru. 

Þá voru svona athugasemdir frá leikskólanum sem að benti til 

þess að hann væri kannski með erfiðleika með hljóð og stafi. 

Þannig að svona í kjölfarið af því að hann byrjar  í 6 ára bekk að 

þá fer þetta svona allt að skýrast í raun og veru og hann er svo 

sendur í greiningu.  

Jón pabbi hans Benjamíns sagði að grunurinn hefði komið í kringum 2. 

bekk en ,,gat samt ekki bent nákvæmlega á það hvað væri að“. Í 3. bekk var 

Benjamín svo sendur í greiningu: 

Okkur var farið að gruna það þegar fór að líða á annan bekk en 

samt ekkert þannig að maður gat fest fingur á það, því það er í 

rauninni ekki fyrr en í þriðja bekk þá er það orðið nokkuð svona 

augljóst. Maður fór að velta því fyrir sér, hann  var hæglæs 

hann kunni alla stafina og allt svoleiðis en síðan svo þegar hann 

var að vinna með lestur að þá gekk það mjög hægt hjá honum 

að stauta sig áfram í gegnum það. 

Margrét móður Emmu var sagt af leikskólakennara í leikskólanum 

hennar að grunur léki á námserfiðleikum hjá henni: 

Þegar hún var  þriggja ára þá var sagt að hún þyrfti örugglega 

hjálp. Hún týndist í leikskólanum það var eins og hún væri alltaf 

lítið barn. Svo kom hún í skólann og þá gat hún ekki lært. 

Birna hafði líka vitað mjög snemma að sonur hennar ætti eftir að eiga í 

erfiðleikum með námið eða strax í 1. bekk: 

Bara strax í 1. bekk, já það kom eiginlega bara ansi fljótt fram í 

raun og veru, einbeitingarörðugleikar komu fram strax í 

leikskóla.  

 Nokkrir viðmælendanna nefndu Hljóm-2 og að niðurstöður þeirra hefðu 

kveikt grun um námserfiðleika seinna á skólagöngunni. Elsa mamma hennar 

Nínu sagði: ,,Það kom reyndar bara fram í leikskóla í Hljómprófi að það gætu 

orðið erfiðleikar með lestur“. 

 Nokkir af viðmælendunum höfðu búið erlendis vegna vinnu eða náms 

og börnin þeirra því sótt skóla erlendis.  

Arna mamma hans Ásbjarnar lýsti því svona: 

Grunurinn byrjaði í 6. ára bekk en þá bjuggum við erlendis og 

þar er það ekki talið vandamál, mig grunaði það af því að annar 

af eldri bræðrum hans er með slæma dyslexíu og þetta voru 

nákvæmlega sömu einkenni. Það var ekkert gert og það er 

almennt ekki litið á dyslexíu sem vandamál. Eldri bróðir hans 

var fimm árum eldri en hann hefur verið 11 ára þegar hann fór 

út og ég ræddi við kennarann hans og sagði henni frá því að 

hann hefði verið greindur með lesblindu eða dyslexíu. Orðið 

þekktu þeir ekki kennararnir þarna í skólanum, ég var ekki 

einhvers staðar út á landi, en þau bara ,,dyslexía hvað meinar 

þú“? Og þegar ég sagði ,,orðblinda“ þá alveg ,,ok“ svo var bara 

ekkert sérstakur stuðningur eða neitt svoleiðis.  

 Sonja mamma hans Róberts lýsti þessu svona en hún er með leshömlun 

líka. Þegar hún bjó erlendis var ekki hlustað á hana og þau hjónin sögð vera 

lélegir foreldrar af því þau væru ekki að sinna heimalestrinum: 

Mig grunaði það strax, ég er náttúrulega lesblind og það kom 

fljótlega í ljós. Við bentum á það mjög fljótt úti og það var 

ekkert hlustað á okkur. Þeim fannst við bara lélegir foreldrar, 

við værum ekki að sinna heimalestrinum. Já og líka bara héldu 

að þetta væri tvítyngið. Við áttum bara að vera duglegri að lesa 

heima.  

4.3.1 Samantekt 

Viðmælendurnir höfðu flestir reynslu af leshömlun eða öðrum 

námserfiðleikum og þekktu því einkennin hjá börnum sínum. Þeir voru 

flestir sammála um að greina þyrfti erfiðleikana snemma til þess að börnin 

fengju viðeigandi þjálfun og stuðning. 

 

4.4 Heimanámið og áhrif þess á heimilið 

Foreldrunum fannst sumum heimanámið vera vera kvöð fyrir barnið og sig. 

Einnig kom fram að sumir viðmælendur mínir átti í miklum erfiðleikum með 

að hjálpa börnum sínum með heimanámið því þeir voru illa í stakk búnir til 

þess að hjálpa þeim. 

Tafla  4. Samantekt á sýn foreldra á  heimanámið og hvaða þættir það eru sem hafa 
áhrif á fjölskyldulífið: 

 

Í töflu 4 sést  að heimanámið hefur mikil áhrif á heimilið en flestir nefndu 

að heimanámið tekur á börn og foreldra. Flestir töluðu um að það reyni 

mikið á þolinmæðina eða alls átta og sjö segja að erfitt sé að fá barnið til 

þess að setjast niður og læra. Aðeins þrír af viðmælendunum nefna  að 

heimanámið gangi vel. Fimm segjast ekki vita hvort að barnið þeirra fylgi 

sama skipulagi og aðrir í bekknum eða hvort þeir séu með sér verkefni. 

Þrír vildu minna heimanám og var Guðjón einn af þeim: ,,Mér mundi 

finnast gott að heimavinnan sem krakkarnir eru með væri sem minnst“. 

Hrund talaði einnig um það að foreldrar taki oftast ekki vinnuna með 

heim en börnin þurfa þess eftir langan skóladag: 

Ég meina hvernig er það þegar við erum í vinnunni og þegar 

maður er búinn klukkan fimm. Á ég að taka með mér endalausa 

vinnu heim? Ég hef val um það hvort ég taki með mér eitthvað 

drasl heim, ég er ekki að taka með mér vinnu heim. Ég er búin í 

vinnunni klukkan fimm og mér finnst það sama eigi að gilda um 

börn að geta fengið að vera frjáls klukkan þrjú, fara út í  

fótbolta eða elta fiðrildi eða elta fiska eða eitthvað. 

Vilja minna heimanám X X X 3

Vilja sleppa heimanámi, að 

börnin klári heimanámið í 

skólanum

X X 2

Vilja heimaverkefni 

samkvæmt getu barnsins
X 1

Vita ekki hvort barnið er að 

fylgja sama skipulagi og hinir í 

bekknum

X X X X X 5

Heimanámið tekur mikinn 

tíma fyrir barnið
X X X X 4

Erfitt að fá barnið til þess að 

setjast niður og læra heima
X X X X X X X 7

Kvöð að lesa heima X X X X X 5

Reynir á þolinmæðina X X X X X X X X 8

Gengur ekki vel, ströggl X X X X 4

Gengur vel X X X 3

Hefur áhrif á aðra 

fjölskyldumeðlimi
X 1



 

54 

 

Heimanámið gengur misvel hjá börnum viðmælendanna, hjá sumum 

gengur það vel og lýsa foreldrar Nínu þessu svona: 

Það gengur vel, hún þarf mikið aðhald. Við erum búin að vera 

að kenna henni að vera með frumkvæði, að vera ekki alltaf að 

segja henni að fara að læra en hún er byrjuð að sýna það, sem 

er jákvætt skref. Hún er svolítið sein í því sem hún er að gera 

meðal annars þá á hún erfitt með að lesa hvort sem það er 

lesturinn eða eitthvað annað þá tekur það dálítinn tíma. 

Eins var það þannig hjá Hrönn dóttur Ingólfs en hún hefur alla tíð verið 

dugleg að læra heima þó að það komi dagar sem eru erfiðari en aðrir:  

Það gengur bara vel af því að hún er það bara metnaðarfull og 

vill standa sig og hefur verið alla tíð og í raun og veru getur það 

orðið erfitt þegar að það er álag fyrir próf og þess háttar og 

henni finnst hún ekki  ná alveg tökum. Þá getur það svona 

aðeins farið í skapið á henni og tala nú ekki um ef hún skilur alls 

ekki þá fer það í skapið á henni. 

Margir af viðmælendunum áttu sjálfir erfitt með námið sitt og áttu því í 

erfiðleikum með að hjálpa barninu sínu með heimanámið. Lóa móðir hans 

Hafsteins talaði einmitt um að það væri erfitt fyrir hana að hjálpa honum 

með heimanámið vegna þess að hún átt erfitt með nám sjálf: 

En fyrir mig, ég á mjög erfitt með að hjálpa honum að læra 

bara út af því að ég er ekki sterk sjálf námslega. 

Fjóla móðir hans Guðmundar lýsir heimanáminu sem stríði. Fjóla hefur 

reynt hinar ýmsu aðferðir til þess að fá Guðmund til þess að setjast niður og 

læra: 

Það gengur ekki nógu vel. Það er eins og ég segi 

heimalesturinn, hann á náttúrulega að lesa fimm sinnum í viku. 

Þetta er bara stríð. Hann stendur bara á öskrinu og garginu og 

vill ekki gera þetta og alveg sama hvað ég reyni að plata hann 

eða segja þú veist ,,ég verð skömmuð“. Ég nota alls konar 

aðferðir, skiptir engu máli svo allt í einu þá rýkur hann upp og 

les og les og les svo dettur hann niður í svona lægðir nennir 

bara engu, gerir ekki neitt svo komst ég að því núna að hann 

kennir mér um þetta. 

Hrund móður hennar Rósu finnst heimanámið ekki vera notaleg stund 

með dóttur sinni. En Rósa er með athyglisbrest og á mjög erfitt með að 

setjast niður eftir skóla og vinna heimavinnuna. Hún er á lyfjum sem eru 

farin að dvína þegar skóladegi er lokið og því erfiðara að setjast niður og 

læra þegar heim er komið: 

Mér finnst þetta með heimalærdóm að það megi sleppa því, 

það er verið að tala um að þetta sé samverustund fyrir foreldra 

þetta er bara ekkert samverustund, þetta er ekki notaleg 

samverustund fyrir fólk sem á svona börn. Þetta er bara 

togstreita, maður er kannski að vinna  frá átta til fimm. Það eru 

engin lyf eftir klukkan fimm sem eru eitthvað virk. Þá er þetta 

bara endalaust rifrildi í einn, tvo tíma. Er þetta samverustund 

fyrir foreldra og barn? Það þarf ekki að segja mér það og það er 

bara fólk sem á ekki svona börn sem segir þetta.   

Magnús faðir hennar Sigríðar lýsir heimanáminu sem miklu erfiði þegar 

kemur að því að lesa heima. Hann segir að hún miklar fyrir sér að byrja að 

lesa og á erfitt með að skipuleggja sig: 

Já, sko, það er náttúrulega ströggl að því leyti að hún á það 

stundum til að byrja ef hún þarf að lesa mikið. Hún var að fara í 

enskupróf í síðustu viku eða bara núna í gær og í fyrradag þá 

þurfti maður bara að setjast niður með henni því hún sá bara 

bókina: ,,Ég á að lesa allt þetta fyrir morgundaginn“. Þá þurfti 

maður að setjast niður með henni og hólfa þetta niður: ,,Ef þú 

gerir þetta svona og svona þá er þetta ekki svo rosalega mikið“. 

Hér bendir Magnús á hvernig hægt er að koma til móts við Sigríði og 

hjálpa henni að skipuleggja námið sitt með því að hólfa það niður. Magnús 

talar um að ef Sigríður gerir það, þá á hún auðveldara með að læra heima: 

Þau voru að fá verkefni: ,,Núna áttu að klára eina bók“ sem var 

150 blaðsíður fyrir miðjan næsta mánuð. Þá fannst henni það 

náttúrulega rosalega þykk bók: ,,Þetta næst ekki, þetta er svo 

stuttur tími“. Þá fór ég að hólfa niður dagana og sagði: ,,Ef þú 

lest 3-4 blaðsíður á dag þá ertu bara í góðum málum“. ,,En ef 

þú sleppir einum degi þá náttúrulega bætist það við og eins ef 

þú gerir betur einn daginn þá léttir það á“. Þegar maður fór að 

brjóta þetta svona niður þá svona var þetta ekki eins 

óyfirstíganlegt. Það þurfti samt svolítið að gera það svo henni 

myndi ekki fallast hendur.  

Ásbjörn fær sérkennslu í íslensku og  Arna móðir hans sagði að 

heimanámið væri kvöð og erfitt væri að fá hann til þess að lesa heima. Arna 

lýsir líka viðhorfi Ásbjarnar gagnvart heimanáminu: 

Hann er samt ekki alveg eins duglegur því að hann veit að það 

er dálítil kvöð, hann á að lesa á hverjum degi finnst það bara 

leiðinlegt af því að hann les hægt. Ég er að láta hann lesa það 

sem honum finnst spennandi, reyna að finna það sem honum 

finnst spennandi að lesa. Þá náttúrlega velur hann bækur eins 

og Hobbitinn og Harry Potter sem eru svona rosa þungar 

bækur sem hann er kannski ekki alveg að skilja og strögglar við 

að lesa þær. 

Aðalheiður móðir hans Marteins talaði um að Marteini fyndist 

heimanámið einfaldlega ekki skemmtilegt og enginn tilgangur vinna það:  

Honum finnst það bara leiðinlegt. Heimalærdómurinn honum, 

finnst hann bara óþarfi. Að vera að læra svona mikið heima og 

hann er bara ógeðslega lengi í gang. Við þurfum að hafa 

rosamikið fyrir því að láta hann læra og hann er mjög góður í 

listgreinum, tungumálum en í stærðfræði er hann að gera 

klaufavillur, ,,er að flýta sér“. 

Marteini fannst enginn tilgangur að læra svona mikið heima. Magnús 

talaði einnig um viðhorf Sigríðar til heimalærdómsins og þar kemur fram að 

Sigríður er oft á tíðum búin að ákveða að það verði ómögulegt fyrir sig að 

lesa. Magnús lýsir því að Sigríður lesi hægt og telur jafnvel að hún sé ekki 

með leshömlun: 

Hún er kannski búin að ákveða það áður en hún opnar bókina 

að þetta er ómögulegt. Ég er stundum alveg á báðum áttum 

með þessa lesblindugreiningu hvort hún sé hæglæs eða hvort 

hún sé lesblind vegna þess. Stundum vill hún meina sem er 

náttúrulega lesblindu einkenni eins þetta að hún er að rugla 

orðum. Henni finnst betra að hafa spjald yfir til að lesa en þetta 

gerir hún þegar hún er að lesa  fyrir okkur. Svo þegar hún fer að 

sofa þá höfum við það fyrir reglu heima að þær taki bók og lesi 

í svona 15-20 mínútur áður en þær fara að sofa. Þá er ekkert að 

þessu, þá situr hún með bókina og ekkert mál þannig að það 

segir manni að er þetta ákveðin sýndarmennska líka eða er 

þetta einhver sem þarf hjálp? 

Magnús kemur með annað dæmi sem hjálpar Sigríði við 

heimalærdóminn en hún notar litaspjald yfir textann á meðan hún les.  

Hafdís ræddi að heimanámið væri ákveðið ferli sem þyrfti að fara í 

gegnum. Anna er óörugg og hefur upplifun hennar litast af því því hvernig 

systur hennar gekk að læra heima. En hún hefur átt í erfiðleikum með sitt 

heimanám og Anna upplifað það. Hafdís gerir sér oft ekki grein fyrir því 

hvort þetta sé lærð hegðun eða hvort Anna sé að sækjast eftir athygli: 

Við tökum bara á þessu. Þetta er bara ákveðið ferli sem við 

þurfum að fara í gegnum og fylgja því eftir og stundum getur 

þetta verið svolítið töff. Þegar hún er kannski að fara í 

stærðfræðipróf eða eitthvað og hún skilur ekki neitt þá getur 

komið einstaka sinnum mótþrói hjá henni. Svo veit maður ekki 

hvort þetta sé einhver lærð hegðun af upplifuninni þegar systir 

hennar var að ganga í gegnum þetta. Hún sá hvað gekk 

rosalega illa þar og systirin fór oft að gráta og það var oft mikil 

spenna. Kannski eru hún að sækjast eftir smá athygli.  Maður 

veit ekki hvort að hún sé að sækjast eftir athygli eða geti þetta 

ekki, maður veit það ekki. Ég er ekki alveg að sjá þarna muninn 

á milli.  

Það getur tekið á að þurfa alltaf að ýta á börnin sína að vinna 

heimavinnuna og lýsir Sonja móðir hans Róberts því svona: 

Bara stríð, líka að fá krakkann til þess ,,að lesa það er 

hundleiðinlegt“ að lesa það sem er ,,erfitt situr ekkert eftir“. 

Viðmælendurnir lýstu hvernig börnunum gengi að lesa heima og var 

misjafnt hversu langan tíma það tók. Margrét móðir Emmu lýsir 

heimalestrinum svona: 

Hún verður alltaf mjög þreytt ef hún á að fara að læra og mjög 

þreytt þegar hún er byrjuð að læra. Þannig að maður gerir lítið í 

einu, þennan dag gerum við þetta og hinn daginn annað því 

það er ekki víst að við náum því daginn eftir. 

Þriðjungur viðmælendanna nefnir að upplýsingaflæðið á milli heimilis og 

skóla mætti vera betra og þá sérstaklega það sem snýr að sérkennslunni. 

Þeir vilja fá ítarlegri upplýsingar hvað gert sé með börnunum og hvort að 

börnin fylgdu sama skipulagi og hinir nemendurnir í bekknum. Margeir 

nefndi að upplýsingarnar sem hann fær frá skólanum eru það sem allir 

foreldrar fá frá kennaranum, ekki sérstaklega um sérkennsluna: 

Upplýsingarnar sem koma eru miklu meiri almenns eðlis. Það 

er ekkert í gegnum mentorinn sem er svona markvisst gagnvart 

lesblindunni. 

Sonja sagði  einnig að hún vissi ekki hvað væri verið að gera með syni 

hennar þegar hann væri tekinn út úr bekknum í íslensku: ,,Ég svo sem veit 

ekki beint hvað er verið að gera í sérkennslunni“. 

Aðalheiður nefndi að þegar Marteinn byrjaði í sérkennslu vissi hún ekki 

nákvæmlega hvað væri öðruvísi en í almennri kennslustofu og hafði ekki 

verið upplýst um það: 

Eftir að honum var boðið í þennan stuðningshóp í  

stærðfræðinni þá kannski vissum við ekkert nákvæmlega  hvað 

væri öðruvísi heldur en í almennri kennslustofu. Þannig að nei 

við fengum ekki einhverjar sérstakar upplýsingar um það, gekk 

bara út frá því hvað þetta væri eins og minni hópar og hægari 

yfirferð. 

Bryndísi fannst líka  upplýsingarnar sem hún fékk meira almenns eðlis og 

var ekki alveg viss hvort að Atli væri að með annað skipulag en aðrir í 

bekknum: 

Kannski bara skólans svolítið að miðla þessu til foreldra þarf að 

vera kannski meiri samvinna og ég held að það sé líka bara pínu 

óþægilegt, ég veit ekki alveg hvort að hann eigi að fylgja 

bekknum í stærðfræðinni eða hvort hann sé með eitthvað 

öðruvísi plan.  

Þeir foreldrar sem nefndu upplýsingaflæðið sérstaklega voru þeir sem 

vildu fá betri útskýringu á hvað börnin þeirra ættu að læra heima og hvort 

þau væru að fylgja sama skipulagi og börn án námserfiðleika. 

4.4.1 Samantekt 

Heimanámið hafði áhrif á heimilsilífið hjá hluta viðmælenda. Foreldrar 

vissu  ekki almennilega hvað gert er í sérkennslunni því engar sérupplýsingar 

eru um það. Upplýsingarnar voru almenns eðlis og ekki sérstaklega beint að 

börnum með námserfiðleika. Þriðjungur vildi minna heimanám eða sleppa 

því alveg og að börnin klári það í skólanum áður en þau koma heim. 

4.5 Félagsleg staða barnanna 

Mikilvægt er að skoða félagslega stöðu barna með námserfiðleika meðal 

skólafélaganna. Mikilvægt er að foreldrar séu vel upplýstir um hvernig 

barninu gengur í skólanum í félagslegum samskiptum. Í þessum kafla verður 

gerð grein fyrir hvað foreldrar sögðu um félagslega stöðu barnanna og hvort 

börnin hefðu orðið fyrir einelti eða stríðni af hálfu skólafélaga.  

Tafla  5. Yfirlit yfir börn sem að sögn foreldra eiga í erfiðleikum með félagsleg 
samskipti og/eða hafa orðið fyrir stríðni eða einelti:  

 

Ef tafla 5 er skoðuð þá kemur í ljós að fimm börn hafa orðið fyrir einelti 

og tvö stríðni að mati foreldra þeirra. Fimm börn eiga í erfiðleikum með 

Einelti X X X X X 5

Stríðni X X 2

Barn flutt úr 

fyrri skóla vegna 

eineltis

X X X 3

Erfiðleikar í 

félagslegum 

samskiptum

X X X X 4

Barninu líður vel 

í skólanum
X X X X X X X X X X X X X X X 15

Barninu líður illa 

í skólanum
X 1

félagsleg samskipti. Samtals eiga því 11 af 15 viðmælendunum börn sem 

gengur illa þegar kemur að félagslegum samskiptum. Þrjú börn hafa þurft að 

skipta um skóla vegna eineltis. Viðmælendurnir voru allir sammála því að 

börnum þeirra líður vel í skólanum. Eitt foreldri vildi meina að barninu sínu 

liði yfirleitt vel  en væri stundum vansælt. 

Aðalheiður móðir Marteins talaði um að honum hefði gengið vel í 

leikskóla en fyrir tveimur árum kom upp eineltismál í grunnskólanum: 

Sko þetta er búið að ganga svona upp og ofan, það er búið að 

vera svona pínu eineltismál  sem  unnið var með fyrir tveimur 

árum. Það var einn svona dóminerandi strákur sem hann gat 

illa átt samskipti við og  hluti af vandamálinu var hans megin, 

hann kunni ekki að takast á við svona aðstæður. 

Skólinn tók á eineltismálinu og var Aðalheiður ánægð með viðbrögð 

skólans. Ef það hefði ekki verið fyrir samvinnu á milli foreldra og skóla hefði 

eineltið að öllum líkindum haldið áfram. Aðalheiður lýsir þessu svona: 

Það allavega endaði með því að hann skipti um bekk og honum 

líður miklu betur í hinum bekknum og það er búið að sjatla allt 

á milli hans og þessa geranda þannig að það er allt í góðu núna 

og hann bara er í fínu jafnvægi. Hann er byrjaður á lyfjum við 

kvíðaröskuninni þannig að honum er farið að líða miklu betur 

núna. 

Fjóla móðir hans Guðmundar talaði um að sonur sinn hefði verið lagður í 

einelti en hann hefði einnig verið að stríða öðrum börnum: 

Honum líður nokkuð vel það er svona inn á milli, stundum 

stríðni frá honum og svo öðrum, hann vildi meina að hann væri 

lagður í einelti. 

Benjamín varð fyrir einelti í leikskóla sem fylgdi honum svo upp í 

grunnskólann. Jón sagði að leikskóladvölin hefði verði góð framan af: 

,,Framan af já. Síðan voru svona aðeins issue seinna, það var svona 

eineltisatriði að verða“. 

Eineltið var ekki upprætt í leikskólanum og fylgdi það Benjamín í 

grunnskólann og hélt áfram þar þangað til Jón ákvað að færa Benjamín um 

skóla. Í Hofsskóla er Benjamín mjög ánægður og gengur vel félagslega: 

Eftir að hann flutti úr hinum skólanum er hann ánægðari. Hann 

var mjög ósáttur í hinum skólanum. Líður miklu betur, er allt 

annar drengur að eiga við. 

Sonja talaði einnig um að Róbert sonur hennar hefði verið fluttur úr 

öðrum skóla vegna eineltis. En þar var sama sagan, ekkert gert til þess að 

stöðva það: ,,Hann skipti um skóla út af einelti“. 

Eineltið hafði staðið í hálft ár og ekkert gert til þess að uppræta það. 

Róbert var sendur til barnasálfræðings og sálfræðingurinn var tekinn með á 

fundi í skólanum: 

Við reyndum rosalega mikið og hann fór til barnasálfræðings 

sem við tókum með okkur á fundi. Við  treystum þeim ekki 

lengur. 

Eftir að barnasálfræðingurinn hafði setið nokkra fundi, hvatti hann Sonju 

til að skipta um skóla:  

Eftir hún kom með okkur á tvo eða þrjá fundi og eftir seinni 

fundinn þá sagði hún okkur bara að skipta. Við gáfum þeim 

góðan tíma til þess að laga þetta.  

Eftir að Róbert skipti um skóla var hann allt annað barn og leið miklu 

betur.  

Allir viðmælendurnir töldu að barninu þeirra liði vel í skólanum. Hafsteini 

líður yfirleitt vel í skólanum að sögn Lóu: 

Almennt bara mjög vel en hann á alveg sína erfiðu daga og  þá 

yfirleitt byrjar það í skólanum og ég tengi það að hann er þá illa 

staddur í náminu. 

 Það sama má segja með Hrönn: ,,Bara mjög vel alla tíð gert, bara sterk 

félagslega og sterkur karakter“. 

Félagsleg staða barnanna í rannsókninni var viðmælendum mínum 

hugleikið enda höfðu nokkur barnanna orðið fyrir einelti eða stríðni. Þeir 

voru allir sammála um að barninu sínu liði vel í skólanum. 

4.5.1 Samantekt 

Samkvæmt fimm viðmælendum af 15 höfðu börn þeirra orðið fyrir einelti 

eða stríðni af hálfu skólafélaga. Í þremur tilfellum byrjaði það í leikskólanum 

og fylgdi börnunum í grunnskólann. Þessu sömu þrjú börn skiptu öll um 

leikskóla eða grunnskóla vegna eineltis. Sjálfstraust barnanna var ekki gott 

og glímdu nokkur við kvíða vegna námserfiðleikanna. Allir sögðu að barninu 

sínu liði vel í skólanum. Viðmælendurnir höfðu orð á því að starfsfólk 

Hofsskóla stæði sig vel í að vinna úr eineltismálum. 

4.6 Samstarf við skólann 

Til þess að koma sem best til móts við þarfir barna með námserfiðleika þarf 

samstarf milli foreldra og skóla að vera gott og byggja á trausti. 

Upplýsingaflæði innan skólans og til foreldra þarf að vera gott og allar 

upplýsingar þurfa að skila sér á milli kennara. 

Tafla  6. Mat foreldra á samskiptum við starfsfólk skólans: 

 

Eins og sjá má í töflu 6 voru allir viðmælendurnir ánægðir með 

samskiptin við starfsfólk skólans. Tveir nefndu að upplýsingaflæðið mætti 

vera betra innan skólans.  

Allir viðmælendurnir sögðu samskiptin við starfsfólk skólans vera góð. 

Birna lýsti samskiptunum við skólann svona: 

Rosalega vel bara. Frábært. Ég er búin að heyra líka 

mismunandi sögur og maður hafði áhyggjur þegar maður var 

að byrja í þessu ferli. Þannig að þegar ég fékk bæði frá 

leikskólanum og svo sérstaklega hérna, ég var kölluð á fund 

bara eiginlega strax í 1. bekk til að ræða möguleika og þannig 

að mér finnst skólinn bara taka ótrúlega vel á þessu. Ég er í 

mjög góðu samstarfi við kennarann, fæ email á hverjum degi. 

Samstarf við 

skólann gott
X X X X X X X X X X X X X X X 15

Upplýsingaflæði 

ekki nógu gott 

innan skólans

X X 2

Upplýsingaflæði 

gott
X X X X X X 6

Þriðjungur viðmælendanna var ánægður með upplýsingaflæðið á milli 

heimilis og skóla. Kennarinn sendi Birnu tölvupóst á hverjum degi og sagði 

henni hvernig dagurinn gekk hjá Kristófer.  

Ingólfur var einnig mjög ánægður með samstarfið við Hofsskóla og sagði 

að:  ,,Það hefði gengið mjög vel“  

Margrét var  sammála því að samstarfið við skólann væri gott og betra 

en í fyrri grunnskólanum sem Emma var í: 

Ég er bara mjög ánægð með það og mér hefur fundist það mín 

reynsla af skólanum, það er fylgst mjög vel með hérna. 

Arna hitti kennarana þegar það voru foreldraviðtöl og ef það hafði 

eitthvað komið upp á fékk hún tölvupóst frá kennaranum: 

Það bara gengur mjög vel, við hittumst þegar það er 

foreldradagur. Þá hittum við hana alltaf líka og 

sérkennslukennarann ef það hefur verið eitthvað hefur hún 

sent tölvupóst. 

Margeir var einnig ánægður með samstarfið við skólann: ,,Það er mjög 

gott, skólinn er allur af vilja gerður til að bregðast við ef það er eitthvað“.  

Aðalheiður hafði mjög góða reynslu af vinnu námsráðgjafans í Hofsskóla:  

Mér finnst það ganga vel, námsráðgjafinn mér finnst hún bara 

yndisleg. Ég held það sé alveg leitun að öðrum eins starfskrafti 

því að hún fylgir hlutunum svo vel eftir og heldur rosalega vel 

utan um hann, kallar hann til sín og bara reynir að segja við 

hann ,,mínar dyr eru alltaf opnar fyrir þér“.  

Margeir var sömu skoðunar og hinir viðmælendurnir um að samstarfið 

gangi vel en fyrst þegar Sigríður byrjaði í skólanum fékk hún ekki aukatíma í 

prófum, sem hún átti rétt á:  

Það gengur bara glimrandi, aldrei verið neinir veggir eða neitt 

engar hindranir sem við höfum lent á. Þannig að eins og ég segi 

það hefur ekki staðið neitt á því. Það var hérna fyrst þegar við 

komum þá var hún ekki að fá aukatíma og svona fyrir prófin. 

Þannig að þegar hún kom heim og var kannski nýbúin að taka 

próf og hafði kannski ekki fengið nógu góðar einkunnir miðað 

við það sem henni fannst hún kunna, að þá kom það svo í ljós 

þegar við spurðum hana að hún var ekki að fá aukatíma.  

Eftir að Margeir ræddi við skólann hefur Sigríður alltaf fengið lengri tíma 

í prófum og fær að notast við hljóðbækur. Lóa er líka mjög ánægð með 

skólann og þakkar skólanum fyrir mjög gott samstarf með báða drengina 

sína: 

Mjög vel ég er mjög ánægð með skólann og mér finnst þær 

alveg vera tilbúnar til að aðstoða í öllu. Mjög sátt með þær, 

hjálpuðu mér mjög mikið í gegnum allt þetta með eldri bróður 

hans þannig að ég er skólanum mjög þakklát ég myndi aldrei 

vilja svissa um skóla. 

Það voru nokkrir af mínum viðmælendum sem fannst upplýsingaflæðið 

innan skólans ekki nógu gott. Þeir sem höfðu orð á þessu höfðu þurft að 

fara yfir með nýjum kennara að barnið þeirra ætti í erfiðleikum í námi ef t.d. 

skipt var um umsjónarkennara þá var eins og upplýsingarnar færu ekki á 

milli kennara.  

Nína fékk í fyrsta skipti sérkennslu í vor og því hefðu að sjálfsögðu allar 

upplýsingar átt að skila sér til nýs umsjónarkennara: 

Hún fékk líka núna fyrst í vor sérkennslu þannig að mér finnst 

að það hefði átt að skila sér, það ætti að liggja ljóst fyrir hvað 

væri í gangi. 

Hafdís talaði einnig um að upplýsingarnar skiluðu sér ekki  og henni 

fyndist hún alltaf þurfa að minna á erfiðleika dóttur sinnar: 

Og svo fannst mér að skilaboðin komust ekki alltaf til skila því 

hún var alltaf í sama strögglinu eins og með það þegar hún var 

að fara í munnlegt enskupróf þá var eins og kennararnir vissu 

aldrei neitt. Þurfti alltaf að endurtaka allt á hverjum einasta 

fundi þannig að svona endalaust í sama barningum aftur og 

aftur: ,,Hún á að fara í munnleg próf“. 

Sigríður kemur í 7. bekk úr öðrum skóla og þar fóru upplýsingarnar um 

leshömlunina ekki á milli skólanna og þurfti Margeir að koma þeim 

upplýsingum til Hofsskóla: 

Þegar við sem sagt flytjum hingað þá héldum við að þetta færi 

bara öll gögnin frá þessu barni yfir í þennan skóla og en það 

virtist einhvern veginn hafa skolast til þarna með 

lesblindugreininguna. Þannig að við nefnum það við kennarann 

á foreldrafundi og eftir það var tekið á því, það var þarna 

gloppa sem þurfti að fylla upp í. 

Fimm viðmælendum fannst upplýsingaflæðið mjög gott og fannst 

kennararnir standa sig vel í að upplýsa þá um hvað væri verið að gera með 

börnunum.  

Lóa er mjög ánægð með alla þá kennara sem sonur hennar hefur haft í 

gegnum árin: 

Við höfum verið heppin með kennara, kennarinn sem hann er 

með núna og var með síðast eru báðir mjög skilningsríkir og 

hafa margra ára reynslu í kennslu þannig að ég held að ég sé 

mjög heppin hvað það varðar.  

Guðjón var líka ánægður með upplýsingaflæðið og sagðist fá: 

,,Upplýsingar óumbeðinn reglulega“ hvað væri verið að gera með dóttur 

hans. 

Benjamín þurfti að skipta um skóla vegna eineltis og Jón pabbi hans 

talaði um að allar upplýsingar hefðu skilað sér á milli skólanna: 

Það var mjög góður sérkennari upp í hinum skólanum og er 

held ég enn. Hún gekk eiginleg mjög langt í það að tryggja það 

að hann fengi aðstoð áfram og hún gerði mjög mikið í því að 

hann fengi aðstoð í hinum skólanum líka, bæði við og 

drengurinn skuldum henni mikið. 

Það er mismunandi hjá hvaða sérkennara börnin eru. Nokkrir 

viðmælendanna komu inn á að þeir væru mjög ánægðir með sérkennsluna 

eða fjórir. Hafdís lýsir sérkennslunni svona með orðum dóttur sinnar: 

,,Ég þarf að fara í aukatíma eins og systir mín en það var ekkert 

mál“. Það eina sem svona er, að hún vill losna úr 

stærðfræðitímunum, úr sérkennslunni. Hún  er ofboðslega 

upptekin af því núna að ná góðri einkunn í stærðfræði til þess 

að losa úr sérkennslunni. En Lilja (sérkennarinn) fór mjög flott í 

þetta með henni. 

Sérkennararnir stóðu sig vel  að mati foreldranna og  þeir voru yfir höfuð 

ánægðir með þá. Hafsteinn er ánægður í sérkennslunni og líður betur í 

minni hóp. Hann fer einn úr sínum bekk og það leiddi til þess að hann vildi 

ekki fara því hann þekkti minna börnin úr hinum bekknum: 

En þegar hann er kominn þá vinnur hann rosa vel, hann er 

rólegur og vinnur það sem hann á að vinna og hann talar um 

það sjálfur að honum líður betur því hann fær meiri vinnufrið 

það er bara þögnin og hann fær meiri frið til að vinna. 

Hafsteini semur vel við sérkennarann sinn og hefur lært heilmikið af 

henni: 

Sérkennslukennarinn hans í stærðfræði núna þau ná rosalega 

vel saman og hún er svolítið að kenna honum aðferðir t.d. 

þegar hún er að útskýra fyrir honum þá glósar hann. Ég held að 

það eigi eftir að hjálpa honum svolítið. 

Viðmælendurnir voru spurðir hvort það væri eitthvað sem mætti bæta í 

sérkennslunni og sagði Aðalheiður að það vantaði upp á samvinnu á milli 

heimilis og skóla í sambandi við sérkennsluna: 

Ég held að það þyrfti einhverja samvirkni á milli kennarans og 

foreldra, upplýsingaflæði þar á milli og þú veist kannski hafa 

þetta kannski meira einstaklingsmiðað. Eins og þú veist það eru 

allir krakkarnir að fá sömu þjónustu þá er ég að segja eins og 

fyrir hverja viku þá er bara sagt: ,,Þú átt að læra allt þetta 

heima“ og þú veist allir eru að gera það sama, en mér finnst 

svona ef hann er í sérkennslu að þá eru kannski atriði sem að 

hann  á að leggja áherslu á. 

4.6.1 Samantekt 

Allir viðmælendurnir voru sammála um að starfið við skólann væri mjög 

gott. Einnig kom fram að upplýsingaflæðið á milli starfsmanna skólans 

mætti vera betra því ekki skiluðu allar upplýsingar sér til nýs kennara. 

Foreldrar höfðu þurft að endurtaka það sem við kom námserfiðleikum 

barna sinna. 

4.7 Sýn á framtíð barnanna 

Flestir viðmælendur eru bjartsýnir á framtíð barna sinna en hafa áhyggjur af 

því hvort barnið sitt hafi seiglu til að halda áfram í námi. Flestir eru vongóðir 

um að námið muni ganga vel í vetur. Í þessum kafla verður gert grein fyrir 

því hvaða sýn foreldrar hafa á framtíð barna sinna. 

Tafla  7. Sýn foreldra á framtíð barna sinna: 

 

Í töflu 7 sést að allir nema tveir viðmælendanna töldu að námið muni 

gangi vel í vetur. Níu voru bjartsýnir á að barn þeirra héldi áfram í námi í 

framtíðinni en tveir töldu að barnið sitt myndi aðeins klára grunnskóla. Sjö 

höfðu þó áhyggjur af framtíðinni og vildu meina að ef ekkert væri gert til 

þess að hjálpa börnunum gætu þau hætt námi eftir grunnskóla. Foreldrarnir 

vildu börnum sínum allt það besta og vonuðust eftir því að barninu sínu 

myndi vegna vel í framtíðinni. 

Lóa hafði áhyggjur af vetrinum og í minningunni þá var 5. bekkur henni 

erfiður þegar hún var í grunnskóla. Hún er einnig með greinda leshömlun 

eins og sonur hennar: 

Mér kveið rosalega fyrir þessum vetri því minning mín er sú að 

þetta fór að verða erfitt hjá mér á þessu skólaári í 5. bekk. Mér 

finnst námið hjá börnum í dag vera miklu miklu meira en þetta 

var þegar ég var yngri þannig að mér kvíður fyrir þessu skólaári. 

En ég held af því að ég er svo meðvituð um það og mig langar 

svo að hjálpa honum að því leytinu til, eigi þetta eftir að verða 

honum auðveldara það á eftir að hjálpa honum líka. 

Telur að námið í 

vetur muni ganga 

vel

X X X X X X X X X X X X X 13

Telur að námið 

muni ganga illa í 

vetur

X X 2

Barnið mitt mun 

halda áfram í námi í 

framtíðinni

X X X X X X X X X 9

Barnið mitt mun 

ekki halda áfram í 

námi í framtíðinni

X X 2

Hefur áhyggjur af 

framtíðinni
X X X X X 5

Flestir voru sammála um að námið ætti eftir að ganga vel í vetur með 

góðum stuðningi. Nínu hefur gengið ágætlega í stærðfræði en Elsa telur að 

með sérkennslunni og góðu aðhaldi eigi námið að ganga vel í vetur: 

Ég veit ekki hvað maður á að segja. Þetta hefur alveg gengið 

ágætlega með stærðfræði og annað gengið ágætlega þannig að 

með þessu aðhaldi þá ætti þetta alveg að ganga en það er alltaf 

að verða erfiðara og erfiðara finnst mér. 

Móðir hans Atla lýsti einnig áhyggjum sínum með framhaldsnám hans:  

Ég óttast það rosalega að hann eigi ekkert eftir að endast mikið 

í skóla með þessu áframhaldi. Ég finn það alveg þetta er erfitt 

fyrir hann og hann strögglar svolítið við þetta, auðvitað er það 

hundleiðinlegt að þurfa alltaf að ströggla.  

Pabbi hennar Nínu taldi mikilvægt að bregðast við sem fyrst því ef ekkert  

væri gert gæti Nína endað skólagöngu sína eftir grunnskóla: 

Ef við bregðumst ekki við núna og það er ekki hægt að hjálpa 

henni núna að þá mun það hafa áhrif. Eins og þeir sem eru með 

lesblindu þurfa að hafa miklu meira fyrir því að læra og eiga 

erfiðara með að fara í framhaldsnám og svo háskólanám. Það 

er kannski það helst sem við viljum ekki að gerist, við viljum að 

hún hafi möguleikann á að velja hvað hún vill gera. 

Fjóla hafði áhyggjur en vonaðist eftir því að Guðmundur héldi áfram 

námi í framtíðinni og hann hefur áhuga á að verða bakari eða kokkur: 

Ég veit það ekki, áhuginn hjá honum núna er að verða bakari og 

kokkur þannig að mér finnst að hann ætli að vera eitthvað 

svoleiðis. Þannig að ég vona að honum gangi vel og það verði í 

lagi. 

Fjóla hefur áhyggjur af Guðmundi og hvort hann muni halda áfram í 

námi. Hrund var mjög bjartsýn fyrir hönd dóttur sinnar og taldi að hún 

myndi halda áfram í námi: 

Hún á eftir að plumma sig, hún ætlar að verða dýralæknir og 

hún ætlar að verða bóndi og hún ætlar að verða skósmiður og 

hún á pottþétt eftir að finna sér einhverja hillu. Það er bara 

hvað verður það. 

4.7.1 Samantekt 

Flestir viðmælendurnir höfðu trú á að barnið þeirra héldi áfram í nám í 

framtíðinni. Nokkrir hafa þó áhyggjur af framtíðinni, en með góðum 

stuðningi  ætti framtíðin að vera björt.  

5 Umræða 

Í þessum kafla verður farið yfir niðurstöðurnar og þær settar í fræðilegt 

samhengi. Markmið rannsóknarinnar var að fá sýn foreldra á námserfiðleika  

barna sinna. Þeir þættir sem voru skoðaðir voru: Greiningar barnanna og 

líðan foreldranna með greininguna, fjölskyldur barnanna með 

námserfiðleika og greiningar, heimanámið og áhrif þess á fjölskyldulífið, 

einelti/stríðni, samskipti við skólann og framtíðarsýn foreldra.   Börnin voru 

í 4.-7. bekk í einum grunnskóla og  öll í sérkennslu í stærðfræði og/eða 

íslensku. Flestum viðmælendunum var létt þegar barnið fékk staðfesta 

greiningu eða tíu af fimmtán. Rúmum þriðjungi fannst greiningin taka 

heldur langan tíma og höfðu þurft að berjast fyrir henni. Flest barnanna í 

rannsókninni eiga nána ættingja sem eru með leshömlun eða aðrar 

greiningar. Þrír viðmælendanna vildu minna heimanám, aðrir tveir vildu 

sleppa heimanáminu alveg og mjög margir lýstu heimanáminu sem kvöð og 

miklu ströggli. Félagsleg samskipti barnanna brunnu á flestum 

viðmælendanna og höfðu fimm börn orðið fyrir einelti eða stríðni og fjögur 

voru talin eiga í félagslegum erfiðleikum. Niðurstöður sýndu að 

viðmælendurnir voru allir sammála því að samstarfið við skólann var mjög 

gott. Fimm höfðu áhyggjur af framtíð barna sinna á meðan níu foreldrar 

trúðu á velgengni barna sinna í framtíðinni. 

5.1 Greining barnanna og líðan foreldranna með greininguna 

Viðmælendurnir voru beðnir um að segja hvenær þeir uppgötvuðu að 

barnið þeirra ætti í námserfiðleikum. Tíu af fimmtán viðmælendum var létt 

þegar greiningin var staðfest því þá fengi barnið viðeigandi úrræði til þess 

að hjálpa því en svo kom á daginn að svo var ekki í öllum tilvikum. 

Nokkrir viðmælendanna höfðu þurft að ganga á eftir því að barnið þeirra 

fengi viðeigandi úrræði og greiningu á sínum vanda. Earey (2013) komst að 

sömu niðurstöðu í sinni rannsókn. Þar kom fram að tveir viðmælendur 

hennar höfðu þurft að berjast fyrir greiningunni og beita þrýstingi svo að 

börnin fengju hjálp í náminu. Einnig kom í ljós hjá Earey (2013) að 

misbrestur var á að skólinn sinnti því hlutverki að fræða og upplýsa foreldra 

um stöðu mála og hvað það er sem foreldrarnir geta gert til þess að hjálpa 

barninu sínu. Earey komst að því að foreldrar í rannsókninni upplifðu að 

kennararnir væru ekki nægilega upplýstir hvernig þeir ættu að hjálpa 

börnunum og upplifðu það að erfitt væri að fá vandann viðurkenndan í 

skólanum. Nokkrir af viðmælendum í þessari rannsókn höfðu einmitt orð á 

því að erfitt hefði verið að fá vandann greindan í skólanum líkt og foreldrar í 

rannsókn Earey (2013). 

Ehri (2002) sagði að það væri á ábyrgð kennarans að fylgjast með 

nemendunum og þekkja lestrarferlið, hvernig það þróast hjá byrjendum og 

vera fær um að greina hvar í þróunarferlinu nemandinn er staddur. 

Viðmælendur mínir hefðu kannski ekki þurft að berjast fyrir greiningu ef 

kennarar hefðu betri grunn í lestrarferlinu, kennararnir væru með 

þróunarferlið á hreinu og hefðu komið auga á veikleikana hjá barninu eins 

og foreldrarnir voru búnir að koma auga á. Einnig þarf upplýsingaflæði á 

milli skólastiga og bekkja að vera gott og kennarar þurfa að kynna sér vel 

nýja nemendur. Í rannsókn Earey (2013) nefndu tveir viðmælendanna að 

það væri mjög mikilvægt í upphafi hvers skólaárs að kennarar læsu skýrslur 

um hvern nemanda fyrir sig og þá sérstaklega um þá nemendur sem eiga í 

námserfiðleikum.  Að greina vandann í skólabyrjun skiptir máli því að barn 

sem greinist seinna þarf að vinna svo miklu meira upp heldur en barn sem 

greinist fyrr á skólagöngunni (Muter, 2006).  

Til þess að greina vandann sem fyrst er hægt að notast við nálgun sem 

hefur verið að ryðja sér til rúms vestan hafs á síðustu árum: Svörun við 

inngripi  (e. response to intervention) en hún byggir á skimun sem hefur það 

að markmiði að greina vandann snemma og þrepaskiptri kennslu með  

mismunandi gagnreyndum kennsluaðferðum til að mæta ólíkum þörfum 

allra nemenda og þá sérstaklega nemenda með námserfiðleika. Kennarar 

geta með þessari nálgun tryggt öllum börnum kennslu við hæfi og getu 

(Fuchs og Fuchs, 2006). 

Foreldrarnir voru flestir sammála að það hefði verið mikill léttir þegar 

greiningin var staðfest, þó eru nokkrir sem eru ekki fyllilega sannfærðir um 

að greiningin sé rétt hjá barninu sínu. En foreldrarnir segja það ekki beint í 

viðtölunum heldur er hægt að lesa það af því sem þeir segja. Þeir álykta að 

barnið þeirra sé frekar hæglæst en ekki með leshömlun þó að staðfest 

greining liggi fyrir. Í rannsókn Heiman (2002) þar sem 32 foreldrar fatlaðra 

barna og foreldrar barna með námserfiðleika voru spurðir um upplifun sína 

af greiningu sérfræðinga á erfiðleikum barna sinna. Foreldrar geta sýnt 

óöryggi eða jafnvel farið í afneitun þegar greiningin er staðfest.  

Viðmælendur mínir hefðu margir hverjir viljað vera búnir að fá greiningu 

á erfiðleikum barna sinna fyrr á skólagöngunni. Greining á námserfiðleikum 

getur farið fram fyrr t.d. með svörun við inngripi eins og komið hefur fram 

áður (Fuchs og Fuchs, 2006). Hægt er samkvæmt leiðbeiningum á 

greiningartækinu LOGOS að byrja í 2. bekk (Höien, 2008). Mikilvægt er að 

kennarar fylgist vel með nemendum sínum og grípi til viðeigandi ráðstafana 

fyrr en seinna svo hægt sé að greina vandann formlega og hefja íhlutun sem 

fyrst á skólagöngunni. Þegar börn eru komin í efri bekki grunnskólans er 

vandinn oft orðinn meiri og erfiðari viðureignar. Mikilvægt er að grípa til 

snemmtækrar íhlutunar (Santa, 1999). 

Viðmælendur voru spurðir hvort barnið þeirra hefði farið í 

skimunarprófið Hljóm-2 í leikskóla og hvort þeir myndu niðurstöðu prófsins. 

Það voru ekki margir sem mundu eftir því hvort barnið þeirra hefði farið í 

Hljóm-2 en þeir sem mundu það sögðu að barnið sitt hefði komið illa út. 

Niðurstöður úr prófinu eru mikilvægar og brýnt er að þær skili sér til 

grunnskólans og er það í höndum leikskólans að þær upplýsingar skili sér á 

milli skólastiga. Kennararnir þurfa að rýna í niðurstöður skimunarprófa eins 

og Hljóm-2 og skoða vel hvaða börn komu illa út og fylgjast vel með 

framvindu lestrarnámsins hjá þeim börnum. Rannsóknir sýna að börn sem 

greinast með málþroskaröskun á aldrinum 4-5 ára eru í áhættu á að greinast 

með námserfiðleika og þá sérstaklega leshömlun síðar meir (Amalía 

Björnsdóttir o.fl., 2004). Niðurstaðan sýnir mikilvægi kennarans í inngripi 

fyrir börn sem koma með slaka niðurstöðu úr Hljóm-2 inn í grunnskólann. 

En til þess þurfa grunnskólakennarar að fá fræðslu um hvernig á að vinna 

með niðurstöðurnar. Þegar önnur skimunarpróf eins og t.d. leið til læsis eru 

svo lögð fyrir í grunnskólanum er gott að skoða niðurstöður fyrri prófana og 

bera saman.  Einnig er mikilvægt að börnin fái stuðning og kennslu við hæfi 

þó að formleg greining liggi ekki fyrir saman ber svörun við inngripi (Fuchs 

og Fuchs, 2006).  

5.2 Heimanámið og áhrif þess á heimilislífið 

Viðmælendur voru beðnir um að segja hvernig heimanámið gengi og hvort 

það hefði einhver áhrif á heimilislífið. Heimanámið er sá þáttur sem stóð 

hvað mest upp úr í viðtölunum við foreldrana. Þrettán viðmælendur lýstu 

heimanáminu sem kvöð og erfiði, eitthvað sem reynir á þolinmæðina og 

tekur mikinn tíma. Tveir viðmælendanna vildu að heimanáminu yrði sleppt 

og tveir nefndu það góðan kost að klára heimanámið í skólanum. Hrund 

sagði að heimanámið væri ,,alls engin samvera“ fyrir foreldra og barn. ,,Það 

væri bara stöðugt stríð að fá barnið til þess að læra“. 

Margolis (2005) nefnir í sinni rannsókn að börn sem eiga erfitt með 

lestur finnst oft á tíðum ekki gaman að setjast niður heima og lesa.  Hætta er 

á uppgjöf á því sem manni finnst erfitt og maður er ekki nógu góður í. 

Nemendahópar eru fjölbreyttir og eru á mismunandi stigum í náminu en 

þrátt fyrir það fá allir sömu heimavinnuna. Foreldrar eru mis færir um að 

hjálpa börnum sínum með heimavinnuna og hafa jafnvel átt sjálfir í 

erfiðleikum í námi. Þriðjungur foreldra vildi minna heimanám eða sleppa því 

alveg. Hjá Vatterott (2009) kemur fram að vegna mikillar umræðu eru 

margir foreldrar og kennarar farnir að efast um gildi heimanámsins 

(Vatterott, 2009).   

Í rannsókn Nönnu Kristínar Christiansen (2010) kemur fram að með 

breyttu fyrirkomulagi skólakerfisins er skóladagur nemenda lengri en áður 

tíðkaðist. Báðir foreldra vinna oftast úti og vinna langan vinnudag og eru 

kannski ekki upplagðir að hjálpa barni sínu með heimavinnuna þegar heim 

er komið.  

Til þess að verða góður í einhverju þarf að æfa sig og þess vegna er 

mikilvægt að lesa á hverjum degi þrátt fyrir að það sé erfitt. Rannsóknir 

sýna það að þátttaka foreldra í námi barna sinna er gríðarlega mikilvæg 

(Nanna Kristín Christiansen, 2010).  Sum börnin eru mjög samviskusöm og 

vilja skila sínu heimanámi en svo eru önnur sem hafa ekki þennan vilja og 

finnst heimanámið vera kvöð. Þetta getur orðið til þess að heimavinnan 

verður erfið bæði fyrir börn og foreldra því allir eru þreyttir eftir daginn og 

pirringur og fleira getur haft mikil áhrif á heimilið í heild (Margolis, 2005). 

Viðmælendur mínir sem greindir voru með leshömlun voru flestir 

sammála því að erfitt væri fyrir þá að hjálpa börnunum sínum með 

heimalærdóminn. Það þarf að skoða heimanámið vel og vandlega og  hvort 

það skili tilskyldum árangri. Þá sérstaklega ef barn á við námserfiðleika að 

stríða. Foreldrar hafa misjafnan bakgrunn og hafa oft á tíðum ekki þá 

þekkingu og reynslu til þess að hjálpa börnunum sínum.  

5.3  Námserfiðleika innan fjölskyldu 

Viðmælendur mínir voru spurðir um hvort aðrir fjölskyldumeðlimir en barn 

viðkomandi ættu við námserfiðleika að stríða. Aðeins þrír af fimmtán segja 

að ekki séu námserfiðleikar í fjölskyldunni. Það er misjafnt hvernig 

greiningar skiptast á fjölskyldur viðmælendanna en flestir nefndu að aðrir 

væru með leshömlunargreiningu. Það kemur heim og saman við rannsóknir 

á þessu sviði en fram kemur hjá Snowling (2006) að það séu helmings líkur á 

því að drengir erfi leshömlun frá föður sínum en í kringum 40% líkur ef 

móðirin er með leshömlun. Það eru 20% líkur að stelpur erfi leshömlun 

hvort sem það er frá móður eða föður og líkurnar aukast hjá báðum kynjum 

ef báðir foreldrar eru með leshömlun (Rósa Eggertsdóttir og Þóra Björk 

Jónsdóttir, 2006).  

Hlutfall kynjanna í rannsókninni er jafnt  það er að segja það eru 8 

strákar og 7 stelpur sem taka þátt og eru í sérkennslu annað hvort í íslensku 

eða stærðfræði eða hvoru tveggja. Rannsóknir benda til að strákar séu í 

meiri áhættu að eiga í námserfiðleikum en hlutfallið er ein stúlka á móti 

þremur drengjum (Hallanhan og Kauffman, 2006). Í þessari rannsókn er 

kynjahlutfallið jafnt.   

Mikilvægt er að börn fái greiningu á vandanum sem fyrst á skólagöngu 

sinni því komið hefur fram á síðustu árum að leshömlun sé ekki nægjanlega 

oft greind, hún ekki greind nógu snemma og skilningur skólasamfélagsins 

ekki nógu góður. Með greiningu á vandanum fá börnin viðeigandi hjálp með 

sína námserfiðleika (Jónas G. Halldórsson, 2000). Hlusta verður því á 

foreldra ef þeir hafa áhyggjur af barninu sínu og skoða hvort barnið þurfi á 

greiningu á vandanum og viðeigandi úrræði. Það er hlutverk kennarans og 

skólasamfélagsins að hlusta á foreldrana og bregðast við ef nemandinn á í 

erfiðleikum eins og kemur fram í lögum um grunnskóla (Lög um grunnskóla 

nr. 91/2008) .  

5.4 Félagsleg staða barna með námserfiðleika og samstarf 
við skólann 

Viðmælendur rannsóknarinnar töluðu flestir um það að barnið þeirra ætti í 

einhvers konar í erfiðleikum í félagslegum samskiptum. Fimm nefndu einelti 

og tveir stríðni. Allir viðmælendurnir töldu samstarfið við skólann vera gott 

en þrír tóku fram að upplýsingaflæði innan skólans sé ekki nógu gott eða 

upplýsingar um barnið skili sér ekki á milli kennara. Fimm telja 

upplýsingaflæðið gott og fjórir nefna að sérkennslan sé góð.  

Það kemur greinilega í ljós að börn viðmælendanna eiga flest í 

erfiðleikum félagslega. Fimm börn af fimmtán hafa orðið fyrir einelti af hálfu 

skólafélaga, það er hátt hlutfall af ekki stærri rannsókn. Eins og fram kemur 

í rannsóknum á þessu sviði þá eru börn með námserfiðleika oft á tíðum 

óörugg, með lélegt sjálfsmat og eiga fáa vini (Thornberg og Knutsen, 2011; 

Owens, o.fl, 2000; Olweus, 1993). Kaukiainen og félagar (2002) komust að 

svipaðri niðurstöðu í sinni rannsókn. Það kemur heim og saman við þessa 

rannsókn því það kemur í ljós að viðmælendur mínir hafa áhyggjur af 

erfiðleikum barna sinna með félagatengsl. Þrír hafa þurft að flytja börnin sín 

um skóla vegna eineltis og það er mikið áhyggjuefni. Skólanum ber að 

fylgjast með ef grunur leikur á um einelti (Gruber og Fineran, 2008; 

Schneider, o.fl., 2012). En í þessum tilvikum hefur starfsfólk skólans ekki 

tekið nógu vel á málunum sem varð til þess að foreldrarnir ákváðu að láta 

barnið sitt skipta um skóla.  Það er alveg nóg að þurfa að glíma við 

námserfiðleika, en að þurfa líka að kljást við einelti, getur haft slæmar 

afleiðingar fyrir börnin. Rannsóknir á einelti hafa sýnt að það hefur neikvæð 

áhrif á börnin bæði líkamlega og andlega (Schneider, o.fl., 2012). 

Börn með námserfiðleika hafa að jafnaði lélegra sjálfsmat og eiga 

erfiðara í samskiptum við jafnaldra heldur en þeir sem ekki eru greindir með 

námserfiðleika.  Til að fyrirbyggja neikvæða þróun og viðbótarerfiðleika 

þurfa kennarar að vera með góða þekkingu á mál- og lestrarferlinu til þess 

að geta hjálpað þeim börnum sem eiga í námserfiðleikum í skólanum og 

minnkað líkur á því að þeir þrói með sér lágt sjálfsmat og óöryggi í 

samskiptum við félaga (McCormack o.fl., 2011). Með tilliti til þess þarf að 

huga að leiðum til þess að bæta líðan og samskipti barna með 

námserfiðleika. 

Til þess að öllum líði vel þarf samstarfið á milli heimilis og skóla að vera 

gott, skólinn þarf að sinna sínum skyldum og fylgjast vel með hvernig 

nemendunum líður og bregðast við ef upp koma vandamál (Áslaug 

Brynjólfsdóttir, 2007; Katz o.fl.,2010; Norwich o.fl., 2005). Það kom fram hjá 

öllum viðmælendunum að þeim þætti samstarfið við skólann gott og þau 

börn sem hafa flutt vegna eineltis frá öðrum skólum eru mjög ánægð með 

hvernig tekið er á málum í Hofsskóla.  

5.5 Sýn á framtíð barnanna 

Viðmælendurnir voru flestir á því að nám barna þeirra myndi ganga vel það 

skólaár sem rannsóknin fór fram. Aðeins einn taldi að námið myndi ganga 

illa. Þeir voru allir frekar bjartsýnir á framhaldið en sögðu aftur á móti að ef 

ekkert væri gert til þess að hjálpa myndi barnið þeirra að öllum líkindum 

ekki halda áfram í framhaldsnám. Þrátt fyrir að vera bjartsýnir eru sjö sem 

hafa áhyggjur af framtíðinni og þá helst hvort að börn þeirra hafi vilja og 

áhuga á að halda áfram í námi. 

Ein leið til að vekja áhuga nemenda á námi er að finna styrkleika 

barnanna og nýta þá í kennslunni. Börn þurfa að upplifa að þau geti tekist á 

við verkefnin og þegar það tekst eykst viljinn til þess að læra. Börn með 

leshömlun þurfa verkefni við hæfi en ekki minni væntingar en önnur börn 

heldur þarf að hjálpa þeim að ná öllum þeim markmiðum sem önnur börn 

þurfa að ná (Halla Magnúsdóttir, 2010). Rannsóknir hafa sýnt að stýrð 

kennsla og fimiþjálfun séu aðferðir sem virka vel og þær hjálpi nemendum 

að ná markmiðum sínum (Guðríður Adda Ragnarsdóttir, 2004; Slocum, 

2004).  Kennarar þurfa að fylgjast með nemendum sínum því kvíði getur 

haft alvarlegar afleiðingar í för  með sér eins og brottfall úr námi. Börn þurfa 

hvatningu og hrós til þess að komast yfir erfiðleikana í náminu (Höien og 

Lundberg 2000). Í ljós hefur komið að erfiðleikar í lestri og ritun í 1. bekk 

byrja að veikja sjálfsmat barna og því er mikilvægt að greina erfiðleikana 

strax í byrjun lestraranámsins og veita börnunum þann stuðning sem þau 

þurfa (Þorgerður Guðmundsdóttir, 2009). Ef það er gert er hægt að koma í 

veg fyrir að börnin upplifi óhagstæðan samanburð við  jafnaldra sem leiðir 

til lélegs sjálfsmats sem getur leitt til kvíða. Greiningartækin eru til, eins og 

fram hefur komið hér áður og það er mikilvægt að nota niðurstöður þeirra 

og byrja markvissa vinnu strax. Leikskólakennarar spila þarna mikilvægt 

hlutverk því Hljóm-2 er greiningartækið sem gefur vísbendingar um hvort 

barnið eigi í erfiðleikum (Amalía Björnsdóttir, Ingibjörg Símonardóttir og 

Jóhanna Einarsdóttir, 2003). Þegar farið er yfir leikskólagöngu barnsins með 

grunnskólanum þarf að fara vel í gegnum niðurstöður Hljóm-2 og kennarinn 

þarf að skilja niðurstöðurnar til þess að hann geti haldið áfram þeirri vinnu 

sem unnin var í leikskólanum. Það þarf að vera markvisst framhald af vinnu 

leikskólans til þess að barnið fái alla þá hjálp sem það þarf.  

Flestir foreldrar eru bjartsýnir á skólagöngu barna sinna og vilja allt það 

besta fyrir börnin sín (Heiman, 2002).  

5.6 Takmarkanir rannsóknarinnar 

Niðurstöður rannsóknarinnar hafa takmarkað alhæfingargildi því að þær 

endurspegla aðeins svör viðmælendanna í rannsókninni. Gera þyrfti 

rannsókn með því að senda spurningakönnun með þátttakendum völdum af 

handahófi úr öllum grunnskólum landsins til þess að kanna hvort sýn 

foreldra er sambærileg í öðrum skólum. Skortur er á rannsóknum á þessu 

sviði hérlendis.  

Val á þátttakendum var í höndum sérkennara skólans og hærra hlutfall 

stúlkna var meðal þátttakenda en meðal barna með námserfiðleika 

almennt. Meirhluti barnanna er í 7. bekk og gæti það skekkt niðurstöðuna. 

En rannsóknin er hluti af stærri rannsókn og ef niðurstöður allra sem koma 

að rannsókninni eru skoðaðar ætti að vera hægt að sjá heildarmyndina af 

sýn foreldranna, barnanna og kennaranna.  Rannsóknin gefur því aðeins 

innsýn í upplifun þessara foreldra en aðrar rannsóknir voru gerðar til að 

meta upplifun nemendanna og síðar kennaranna af innleiðingu inngripanna. 

Einnig var send út spurningakönnun sem gefur viðtækari sýn á líðan barna 

og sýn foreldra. Það væri spennandi að gera samskonar rannsókn í fleiri 

skólum og fá svör frá fleiri foreldrum sem gæti gefið betri mynd af upplifun 

foreldra barna með námserfiðleika.  

Í framtíðinni væri áhugavert að skoða frekar áhrif heimanáms á 

fjölskyldulífið og félagsleg samskipti barna með námserfiðleika og fá sem 

víðtækast sjónarhorn. Einnig væri gaman að skoða sérstaklega skilin á milli 

leikskóla og grunnskóla og hvernig skólastigin mæta nemendum með 

námserfiðleika á mismunandi vegu 

Lokaorð 

Yfirheiti ritgerðarinnar ,,Það er svo hundleiðinlegt að þurfa alltaf að 

ströggla“ eru orð eins viðmælandans og eru þau mjög lýsandi fyrir það sem 

kom fram í viðtölunum. Margir viðmælendurnir töluðu um að það væri 

erfitt að fá börnin til þess að sinna heimavinnunni, því það væri oft á tíðum 

ómögulegt að fá þau til þess að setjast niður og krefðist mikillar þolinmæði. 

Þess vegna spyr ég sjálfan mig að því hverju er heimanámið að skila þessum 

börnum ef það reynir svona mikið á heimilsilífið. Þarf ekki að endurskoða 

heimavinnuna og úthluta henni í samráði við nemendurnar og foreldrana. 

Nemendurnir eru mis á veg komnir með lestrarnámið og því þarf að úthluta 

heimanámi í samræmi við getu hvers og eins.  

Flest börn viðmælendanna eru í sérkennslu í bæði íslensku og 

stærðfræði. Staðfest leshömlugreining var greinilega léttir fyrir foreldrana 

og því mikilvægt að kennarar skólans séu vakandi fyrir erfiðleikum hjá 

börnunum. Þess vegna er mikilvægt fyrir kennarana að vera vel vakandi og 

þekkja lestrarferlið vel til þess að eiga auðveldrar með að hjálpa þessum 

börnum. Þegar greining var komin þá ætluðust foreldrarnir til að börnin 

fengju viðeigandi úrræði til þess að hjálpa þeim með nám sitt. Ef grunur um 

leshömlun kviknar þarf að setja barnið á biðlista sem fyrst svo að hægt sé að 

greina vandann eins fljótt og hægt er en á meðan þarf barnið að fá alla þá 

hjálp sem það getur fengið. Öðrum greiningum þarf að sjálfsögðu að 

bregðast við með sama hætti. Kennararnir þurfa að vera fúsir til þess að 

viðurkenna vandann því ef foreldrar hafa áhyggjur á að virða þeirra 

upplifum og koma til móts við þá og nemendurna. 

Upplýsingagjöf til foreldra barna með námserfiðleika þarf að vera góð. 

Kennarar þurfa að funda með foreldrum og upplýsa þá um stöðu mál jafnt 

og þétt yfir skólaárið. Foreldrar vilja fylgjast með og hjálpa börnum sínum 

eins og vel og þeir geta en til þess að það verði þurfa kennarar að skoða 

samskipti sín við foreldrana. 

Erfiðleikar í félagslegum samskiptum var eitt af því sem kom hvað 

sterkast fram í flestum viðtölunum. Það er mikið áhyggju efni að börn með 

námserfiðleika eru í meiri hættu en önnur börn að lenda í félagslegum 

erfiðleikum. Til þess að hjálpa þessum börnum þarf að grípa inn í og hjálpa 

þeim með námið til þess að auka sjálfstraust þeirra. Ef það er gert eru líkur 

á því að félagslegasamskipti þeirra gangi betur og þau verði öruggari með 

sig. Einelti er eitthvað sem á aldrei að líðast og þurfa starfsmenn skólans að 

vera vel að sér í því hvernig brugðist er við slíku. Forvarnir gegn einelti eru 

áhrifaríkar og þess vegna er mikilvægt að ræða einelti opinskátt og kenna 

nemendunum góð samskipti og samvinnu. Þess vegna er mikilvægt að byrja 

þegar börnin eru ung svo þau temji sér góð félagslegsamskipti.  

Framtíð barnanna var viðmælendum mínum hugleikin og voru flestir 

bjartsýnir á að börnin færu í framhaldsnám. Ef rýnt er í niðurstöður 

greiningatækjanna sem til eru, er hægt að byrja með inngrip strax í leikskóla 

sem heldur svo áfram í grunnskóla. Öll skólastigin verða að vinna saman og 

mynda samfellu í námi barnanna til þess að auka öryggistilfinningu og 

styrkja þannig sjálfsmynd þeirra. Það er von mín að leikskólakennarar og 

grunnskólakennarar vinni í því að hafa samfellu fyrir þau börn sem hafa 

þurft á sérstöku inngripi í leikskóla. Greiningartækið Hljóm-2 þarf að kynna 

vel fyrir kennurum í grunnskólum landsins. Það hefur sýnt sig að þau börn 

sem koma illa út úr því eiga erfitt með lestur í efri bekkju grunnskólans. Þess 

vegna er mikilvægt að grunnskólakennarar fái fræðslu hvernig hægt er að 

halda áfram þeirri vinnu sem leikskólakennararnir hafa verið í með 

börnunum. 

Það er einlæg von mín að hægt sé að notast við niðurstöður þessarar 

rannsóknar til gagns innan skólakerfisins. Einnig vonast ég til þess að fleiri 

fylgi á eftir og geri rannsóknir á þessu sviði hér á landi. Foreldrar og þeirra 

sýn er mikilvæg til þess að hjálpa skólum og nemendum að finna góða leið 

til þess að samstarfið þar á milli gangi smurt fyrir sig. Til þess að koma til 

móts við börn með námserfiðleika þarf að skoða allar hliðar og er rödd 

foreldranna mjög mikilvæg. 

Viðauki 1 

Markmið rannsóknarinnar beinist að: 

 Viðhorfum og líðan foreldra barna með námsörðugleika. 

 Upplifun foreldranna á námi barnanna. 

 Upplifun foreldranna á líðan barnanna í skólanum. 

 

Inngangur upphaf viðtals: 

Kynna sig í  upphaf viðtals og rannsóknina sem er hluti af námi við HÍ. Segja frá markmiðum rannsóknar. Fullum trúnaði heitið, 

nafnleynd, tíma lengd viðtals, fá leyfi til þess að taka viðtalið upp, hægt að hætta við hvenær sem er í ferlinu. Öllum gögnum eytt að 

lokinni rannsókn. „Er eitthvað sem þú vilt spyrja um áður en við byrjum?“ Þú mátt líka spyrja hvenær sem er í viðtalinu.“ 

 

 

 

 

Bakgrunnsupplýsingar fengnar í viðtalinu eins og t.d. menntun foreldra, systkini, námserfiðleikar annarra systkina, fjölskyldu 

erfðir eins og lesblinda. Ekki spurt í upphaf viðtals því þessar upplýsingar geta verið viðkvæmar.  

Viðfangsefni 

 

Spurning 

 

Spurningar til þess að fylgja eftir 

 

 

 

Barnið 1.Getur þú sagt mér hvenær 

þú/þið uppgötvuðuð að barnið 

ykkar ætti í námsörðugleikum? 

1a. Var það þú eða einhver annar 

sem tók eftir því? 

Getur þú útskýrt betur fyrir mér? 

 

 

 

Greiningin 2. Hefur formlega greining átt sér 

stað? 

2a. Hver var niðurstaðan? 

2b. Myndir þú vilja formlega 

greiningu? 

2eSértækir námserfiðleikar?Ekki 

sértækir námserfiðleikar? 

 

Hvernig leið þér? Áfall/léttir? 

Upplifun þín? 

 

 

1. Fá upplýsingar um barnið/nemandann 

2. Líðan í skólanum og námið 

3. Námsörðugleikarnir og áhrif þeirra 

4. Samstarfið við skólann. Hvernig sérkennsla. 

Viðfangsefni 

 

 

 

 

 

 

 

Leikskólinn 

 

 

3.Í hvaða leikskóla var barnið 

þitt? 

3.1.Hvernig gekk barninu þínu í 

leikskólanum? 

3.3. Komu einhverjir erfiðleikar 

upp í leikskólanum eins og t.d.  

með málþroska? 

3.4. Hvernig leið barninu þínu í 

leikskólanum? 

3a.Mannstu hvort Hljóm-2 var 

lagt fyrir barnið þitt? 

3b.Átti barnið þitt erfitt með 

námið í leikskólanum? 

3c.Kunni barnið einhverja stafi 

áður en hann/hún byrjaði í 

skólanum? 

Hvernig gekk? 

 

Hvernig þá? 

 

 

Getur þú útskýrt betur? 

Viðfangsefni 

 

 

 

 

 

 

 

Grunnskólinn 4. Hvað hefur barið þitt verið 

lengi í grunnskólanum? 

4.1.Hvernig líður barninu þínu í 

skólanum? 

4.2 Hvernig er barnið þitt statt 

félagslega? 

4.3.Hvernig gengur að koma 

barninu í skólann á morgnanna? 

 

Er barnið jákvætt gangavart 

náminu? 

Hvernig gengur lestrarnámið? 

Hvernig gengur heimanámið? 

 

 

Hvaða áhrif hefur það á 

heimilið? 

 

 

 

 

Getur þú útskýrt? 

Viðfangsefni 

 

 

 

 

 

 

 

Námið 5.Hvernig hefur námið gengið? 

5.1. Þurftir þú að beita þér fyrir 

því að greining fengist? 

 

5a. Hvernig gekk námið í 1. 

bekk? 

5b. Hver hafði frumkvæði af 

því? 

5d. Hver sá um þá greiningu? 

 

 

 

 

 

Hvað kom út úr greiningunni? 

Viðfangsefni 

 

 

 

 

 

 

 

Áhrifin á fjölskylduna 6. Hvernig áhrif hafa 

námserfiðleikarnir á heimilislífið? 

 

6.1.Hafa námserfiðleikarnir áhrif 

á samskiptin á öllu heimilinu? 

 

 

6a. Hafa samskipti ykkar breyst? 

6b. Kemur þú fram við barnið 

þitt eitthvað öðruvísi? 

6c. Hvernig þá? 

6d. Hver hjálpar barninu með 

heimavinnuna? 

Getu þú lýst fyrir mér? 

 

Hvernig gengur það? 

Viðfangsefni 

 

 

 

 

 

 

 

Skólinn 7.Hvernig gengur samstarfið við 

skólann? 

7.1.Finnst þér þú fá nægjanlegar 

upplýsingar frá skólanum um 

hvað er gert fyrir barnið þitt? 

7.2.Hefur þú fengið leiðbeiningar 

um hvað þú getur gert heima til 

þess að hjálpa barninun þínu? 

 

7a.Hvernig er því háttað? 

 

7b.Þurftir þú að gera eitthvað 

sérstakt til að barnið fengi 

stuðning? 

 

 

 

 

 

Getu þú lýst fyrir mér? 

Framtíðin: 

 

Viðfangsefni 

 

 

 

 

 

 

 

Framtíðin 8. Hvernig heldur þú að námið 

muni ganga í vetur? 

8.1. Næstu árin? 

8.2. Hvaða áhrif heldurðu að 

námsörðugleikarnir muni hafa á 

menntun barnsins þíns (nota nafn 

barnsins ef mögulegt) ....? 

8.3. Hvaða aðferðir heldurðu að 

gætu hjálpað barninu/nafn þínu í 

náminu? 

 

8a. Hvernig hefur það gengið? 

 

8b. Hvað heldur þú að gæti 

mögulega hjálpað? 

 

 

8c. Hvers vegna þessi aðferð? 

Lýstu? 

 

 

 

 

 

Lýstu? 

 

Hvað vantar í skólastarf/sérkennslu? 

 

 

Annað sem viðmælandinn vill að komi fram en hefur ekki komið fram áður: 

Takk fyrir að gefa þér tíma til þess að taka þátt í rannsókninni. 

 

Hvað má bæta og hverju má breyta? Hvað er hægt að gera öðruvísi? 


